
Аннотаци
   Федералон паддзахадон ахуырадон стандарты домӕнтӕм гӕсгӕ ирон ӕвзаг ӕмӕ литературӕйы ахуыргӕнджыты размӕ ӕвӕрд ис хӕс, цӕмӕй ирон адӕмӕн се 'взаджы кад бӕрзонддӕр ист ӕрцӕуа, цӕхгӕр фӕхуыздӕр уа йӕ ахуыр кӕныны хъуыддаг. Ахуыргӕнӕг хъуамӕ канд зондамонӕг ма уа, фӕлӕ йе  стырдӕр нысан суа удгоймаджы рӕзтыл архайын, скъоладзауты  сразӕнгард кӕнын ӕвзаджы сусӕгдзинӕдтӕ ӕмӕ аивдзинады хӕзнадонмӕ бавналын. Сывӕллон зонындзинӕдтӕ цӕттӕйӕ хъуамӕ ма  иса, фӕлӕ урочы архайгӕйӕ, хъуыды кӕнгӕйӕ, сахуыр уа хибарӕй хатдзӕгтӕ кӕнын.
  Стандартты домӕнтӕ баххӕст кӕнынӕн ахуырты ӕнӕмӕнг пайда кӕнын хъӕуы ног методтӕ ӕмӕ мадзӕлттӕй.
50-ӕм скъолайы СМИ( скъолайы методиугонды ) куысты темæ у: «Активон æмæ интерактивон методтæй пайда кæнын ирон æвзаджы урокты райдайæн скъолайы ».
  Уæ размæ уын хæссæм 50-ӕм СМИ (скъолайы методиугонд) ирон ӕвзаг ӕмӕ литературӕйы ахуыргӕнджыты куысты раппæлинаг фæлтæрддзинад  рапарахат кæнынæн.

1. Разныхас 
Паддзахад æмæ æхсæнады сæйраг нысантæй иу у ахуырад. Ахуырады вазыгджын фæрстытæ æххæст кæныны къабæзтæм хауы скъолайы методикон иугонды куыст. Ацы куыстæн йæ сæйраг нысан у ахуыргæнджыты профессионалон райрæзтыл куыст, ахуырадон уагдæтты ахуырады фæстиуджытæ фæбæрзонддæр кæнын. 
Методикон иугонды куысты бындуры ис педагогон архайды анализ, уый фадат дæтты ахуыргæнæндæтты куысты фæстиуджытæ фенынæн, се 'мвæзад фæбæрзонддæр кæныныл архайынæн.
Дзӕуджыхъӕуы 50-ӕм скъолайы СМИ ирон ӕвзаг ӕмӕ литературӕйы ахуыргӕнӕгджытæ сты :
1. Томайты Ритӕ.
2. Хӕмыцаты Фузӕ. 
3. Адеты Фатимӕ. 
4. Тебиаты Ларисӕ. 
5. Уарзиаты Иринӕ. 
6. Бибылты Людмилӕ. 
7. Хуыгаты Наталья.
Уыдон сты фæлтæрдджын ахуыргæнджытæ: 
Скъолайы методикон иугонды куыстæн разамынд дæтты ирон æвзаг æмæ литературæйы  ахуыргæнæг Адеты Фатимæ.
СМИ архайд арæзт у бæлвырд нысантæ æххæст кæнынмæ, ома ахуыргæнæджы профессионалон, культурон, сфæлдыстадон райрæзтыл куыст.
Цы у фæлтæрддзинад? Ацы дзырды равзæрдмæ куы 'ркæсæм, уæд сбæрæг кæндзыстæм, йæ бындуры кæй ис дзырд «фæлтæрын». Ома, алы адæймаг дæр йæ куысты сфæлтæры, «бахсиды», йæ гæнæнтæ æмæ авналæнтæ фæуæрæхдæр, фæпарахатдæр вæййынц. Азæй-азмæ йæ зонындзинæдтæ, йæ арæхстдзинæдтæ фембырд кæны æмæ афтæмæй йæ фæлтæрддзинад фылдæрæй-фылдæр кæны. Цæмæй урокты скъоладзауты цымыдисдзинад ма сæфа, уый тыххæй архайын алы хуызы мадзæлттæй, уæлæмхасæн æрмæгæй. Абоны ахуыргæнинаг хорз арæхсы алыхуызон техникон фæрæзтæй пайда кæнынмæ. Цæмæй нырыккон ахуыргæнæджы кад сывæллоны цæсты ныллæг ма уа, уый тыххæй хъуамæ ахуыргæнæг дæр хорз арæхса йæ урокты пайда кæнын компьютерæй, интерактивон фæйнæгæй. 
Уроктæ хъуамæ уой мидисджын, хъуыдыджын, хъæздыг алыхуызон æрмæгæй. Уымæ гæсгæ архайын хъæуы, цæмæй алы урок дæр исты ногдзинад хæсса. 
Æмбырдты алы куысты хуызæн дæр цæуы аргъгонд, анализы бындурыл бæрæггонд цæуынц рекомендацитæ. Ног педагогон технологитæй пайда кæнынæн ис стыр ахадындзинад ахуырад æмæ хъомылады дифференцацигонд цæстæй кæсыны хъуыддаджы, скъоладзауты индивидуалон цымыдысдзинад хынцгæйæ. 
СМИ ирон æвзаг æмæ литературæйы ахуыргæнджыты методикон æмæ сфæлдыстадон æрмæг арæх мыхуыргонд цæуы республикон наукон-методикон журнал «Рухстауæг»-ы фæрстыл. 
Урокты методикон хæрзхъæддзинадæй уæлдай ма сывæллоны регионалон компоненты предметтæй зонындзинæдтæ райсынмæ сцымыдис кæны фæсурокты куыст. Ацы къабазы куыст арæзт цæуы алы методтæ æмæ формæтæй пайдагæнгæйæ: наукон-иртасæн куыст, сфæлдыстадон конкурстæ, олимпиадæтæ, предметон къуыритæ, равдысттæ, бæрæгбон изæртæ... Куысты фæстиуджытæ бæрæг кæнынц, æрвылаз республикон æмвæзадыл скъолайы ахуырдзаутæ цы зонындзинæдтæ æмæ арæхстдзинад равдисынц, уый.  Сывæллонæн фæсурокты куыст фадат дæтты йе сфæлдыстадон гæнæнтæ раргом кæнынæн, цæттæ сæ кæнын нырыккон царды бынат ссарынмæ.            СМИ куысты пъланмæ гæсгæ скъолайы æрвылаз ацæуынц предметон къуыритæ алыхуызон формæтæй пайдагæнгæйæ. Баст вæййынц Хетæгкаты Къостайы райгуырæн бон æмæ Ирон æвзаджы бон бæрæг кæнынимæ. 
Уымæй уæлдай СМИ разамынд хъус дары ахуыргæнджыты курсыты архайдмæ, республикон семинартæм цæуыны фарстмæ, ахуыргæнджыты аттестацимæ,  нормативон æрмæгимæ зонгæ кæныны хъуыддагмæ. 
                                                                 

2. «Активон æмæ интерактивон методтæй пайда кæнын ирон æвзаджы урокты райдайæн скъолайы ».
 Райдайӕн скъолайы бындур ӕвӕрд кӕй ӕрцӕуы сывӕллӕтты алывӕрсыг рӕзтӕн, уымӕ гӕсгӕ 50-ӕм скъолайы ирон ӕвзаг ӕмӕ литературӕйы ахуыргӕнджытӕ сӕ урокты пайда кӕнынц алыхуызон активон ӕмӕ интерактивон формӕтӕ ӕмӕ методтӕй. Уыцы активон методты фӕрцы ахуыргӕнӕг ӕмӕ скъоладзаутӕ урочы кусынц иумӕ. Скъоладзау ӕмӕ ахуыргӕнӕгӕн ис ӕмхуызон бартӕ, ӕмхуызон фадӕттӕ.
 Ирон ӕвзаг ӕмӕ литературӕйы ахуыргӕнӕг Адеты Фатимӕ йӕ уроктӕ райдайы мотивацийӕ. Мотивацийы  фӕрцы ахуырдзаутӕ хибарӕй сбӕрӕг кӕнынц урочы темӕ ӕмӕ куысты нысан. 
       Алыхуызон грамматикон хъӕзтыты, фӕлтӕрӕнты, кроссвордты фӕрцы скъоладзаутӕ бацархайынц  урочы нысан баххӕст кӕныныл. Арӕх фӕпайда кӕнынц рольтӕм гӕсгӕ хъӕзтытӕй «Библиотекӕйы», «Дуканийы»,  «Хӕрӕндоны», «Базары» ӕмӕ а.д. Уыцы куысты хуызты фӕрцы сабитӕн  хъӕздыгдӕр кӕны сӕ дзырдуат. 
 Райдайӕн кълӕсты ахуыры процессы сывӕллӕттӕ тагъд кӕй афӕллайынц, уымӕ гӕсгӕ Адеты Фатимӕ бацӕттӕ кодта зарджытӕ ӕмӕ хъӕзтытӕ презентацийыл ӕвӕрдӕй. Уыдонӕй фӕпайда кӕны улӕфты рӕстӕг дӕр, бафидар кӕны рацыд ӕрмӕг дӕр. Зӕгъӕм, зарӕг «Хӕдзарон мӕргътӕ», «Хъӕддаг цъиутӕ» ӕмӕ а. д.
 Хъазты фӕрцы скъоладзаутӕ разӕнгард кӕй кӕнынц ахуырмӕ, дзурынмӕ кӕй тырнынц, уымӕ гӕсгӕ Томайты Ритӕ  йӕ урокты пайда кӕны алыхуызон грамматикон хъӕзтытӕй. Цӕмӕй ахуырдзаутӕ сӕхӕдӕг урочы темӕмӕ рахизой, уый тыххӕй ахуыргӕнӕг голлагӕй фӕисы, темӕмӕ чи хауы, ахӕм предметтӕ.Сабитӕ йӕ куыд тагъддӕр базоной, ууыл фӕархайынц. Ребустӕ сабитӕм цымыдисаг кӕй кӕсынц, уымӕ гӕсгӕ сӕ Ритӕ пайда кӕны йӕ урокты. Ребусты ӕмбӕхст хъуыды халгӕйӕ тыхджындӕр кӕны сӕ логикон хъуыдыкӕнынад, тырнынц фылдӕр дзырдтӕ базонынмӕ. 
   Нырыккон урочы ӕрмӕг хъуамӕ дзуапп дӕтта, царды цы ногдзинӕдтӕ ӕмӕ ивддзинӕдтӕ цӕуы, уыдонӕн. Уымӕ гӕсгӕ Хӕмыцаты Фузӕ ӕмӕ Хуыгаты Наталья проектон куыстытыл архайгӕйӕ  ахуырдзауты разӕнгард кӕнынц  сабиты хъӕугӕ ӕрмӕг интернеты агурын,  пайда кӕнын  журнал «Ногдзау»-ӕй. Ацы куысты хуызтыл ӕнцайгӕйӕ скъоладзаутӕ хуыздӕр арӕхсынц  ӕрмӕг базонынмӕ. Рӕзын кӕнынц аивадон литературӕмӕ цымыдисдзинад.  Сӕ урокты пайда кӕнынц орфографион физминуткӕтӕй: дзырдтӕ сӕ арӕзтмӕ гӕсгӕ ӕвзарын, хицӕн къордтыл сӕ дих кӕнын. Ацы куыст ӕххӕст кӕнгӕйӕ скъоладзаутӕн рӕзы сӕ дзургӕ ныхас дӕр.  Арӕх феххӕст кӕнынц ситуативон-тематикон фӕлтӕрӕнтӕ, дзырдты фӕзынд ӕвзарынц. Ахуырдзаутӕ сӕхӕдӕг фӕаразынц уыци-уыцитӕ, сканвордтӕ.
    Уарзиаты Иринӕ йӕ урокты фӕпайда кӕны скъоладзауты ӕнкъарӕнтӕ чи фӕцагайын кӕны, ахӕм ӕнахуыр райдайӕнтӕй (эпиграфтӕй, кинонывӕй скъуыддзаг, базон - базонтӕй, кроссвордтӕй ӕмӕ а.д.) Фӕпайда кӕны ахӕм хъӕзтытӕй, куыд: «Къӕпхӕнтыл бынмӕ ӕрхиз»,  «Кроссворд баххӕст кӕн».   Уыцы куысты хуызтӕ ахуыр кӕнынц скъоладзауты хъуыды кӕныныл. Арӕх конд ӕрцӕуынц ерысты хуызы.
       Тебиаты Ларисӕ  ӕмӕ Бибылты Людӕ ныхасы рӕзтыл кусгӕйӕ  арӕх фӕпайда кӕнынц алыхуызон нывтӕй. Нывмӕ гӕсгӕ саразын хъуыдыйӕдтӕ,  текст. «Нана цӕхӕрадонӕй цавӕр халсартӕ ӕрбахаста», «Бабайы дыргъдоны цавӕр бӕлӕстӕ зайы» ӕмӕ а.д. Тексттӕ ӕвӕрд ӕрцӕуынц презентацийыл ӕмӕ йыл лӕмбынӕг бакусын кӕнынц  сабиты. Рӕдыдтыл кусгӕйӕ, аххоссӕгтӕ иртасын ӕмӕ сӕ раст кӕнын; ӕрмӕджытӕ кӕрӕдзиуыл барын арӕхсын ӕмӕ сын сӕ хицӕндзинӕдтӕ  ӕвзарын; цы зонындзинӕдтӕ райстой, уыдонӕй алы уавӕрты пайда кӕнын.    
        Уымӕй уӕлдай ма ирон ӕвзаджы ахуыргӕнджытӕ  парахатӕй пайда кӕнынц сӕ урокты ахуырадон проекттӕй, инсцинировкӕтӕй,  кластерӕй, синквейнӕй, дискуссийӕ, скъоладзауты размӕ проблемӕ ӕрӕвӕрын ӕмӕ йӕ райхалын къӕйттӕй куыстӕй, къордты куыстӕй.
Къордты куысты ахуырдзаутӕй алчи дӕр хъуамӕ архайа иумӕйаг хӕс сӕххӕст кӕныныл. Хӕслӕвӕрд ӕххӕст конд куы ӕрцӕуы, уӕд скъоладзаутӕ кӕрӕдзимӕ байхъусынц, куыд ӕй баххӕст кодтой, уымӕ. Базонгӕ вӕййынц кӕрӕдзийы хъуыдытимӕ ӕмӕ сӕ дзуапп баиу кӕнынц. Ацы куысты хуыз арӕхдӕр  фӕкӕнынц ерысы, кӕнӕ хъазты хуызы.
       Урокты кӕрон пайда кӕнынц рефлексийы алы хуызтӕй. Зӕгъӕм, «Ӕнтыстдзинӕдты асин», «Равзар бӕрӕггӕнӕн», «Раныхӕстӕ». Скъоладзаутӕ урочы куыд куыстой, уымӕн сӕхӕдӕг аргъ кӕнынц, асинтыл кӕцы къӕпхӕнмӕ схызтысты, уымӕн. Цӕттӕ кӕнынц чысыл раныхӕстӕ «Ӕз ӕй нӕ зыдтон…» , «Ныр ӕй базыдтон…»,  «Мӕнӕн ӕнцон уыдис…», «Иу цыдӕр нӕ бамбӕрстон…» ӕмӕ афтӕ дарддӕр. 

Уæлæмхасæн 1.
                                                                                   Ахуыргæнæг:   Адеты Фатимæ
                    Ирон æвзаджы урок                                                        4-æм кълас.
Грамматикон темæ: Алфавит. 
Ныхасы темæ: Сæрды  улæфæн бонтæ.
Урочы нысан:  Скъоладзаутимæ ахуыр кæнын хъæлæсон мыртæ æмхъæлæсон мыртæй иртасын. Зылангон мыртæ æзылангон мыртæй хицæн кæнын. 
2. Ахуыр кæнын хибарæй хъуыды кæнын. Хатдзæгтæ кæнын æмæ хи хъуыды æргом кæныныл сабиты ахуыр кæнын.
3.Уарзондзинад гуырын кæнын Ирыстоны æрдзмæ.
Урочы пайдагонд цæуы: 4-æм къласы чиныг, компьютер, карточкæтæ.
I  Бацæттæгæнæн рæстæг.
1. Мотивацион уавæр.
Ахуыргæнæг: Сабитæ, мæнæ ма æркæсут, лæппу чыргъæд фæцæйхаста æмæ йын æрхауд. Цыдæртæ дзы ракалд æмæ цы сты, уый ма мын зæгъут.  (Дамгъæтæ).
Ахуыргæнæг: Куы сæ æрæмбырд кæнæм æмæ сæ кæрæдзийы фæдыл раст куы авæрæм, уæд дзы цы рауайдзæн? (Алфавит).  Уæдæ нæ абоны урочы  цæуыл дзурдзыстæм?(Алфавитыл). Иронау та дамгъуат. Куыд зонæм афтæмæй алфавит арæзт у дамгъæтæй. Цал дамгъæйы ис уырыссаг алфавиты? (33)
I I Рацыд æрмæг зæрдыл æрлæууын кæнын.
Ирон алфавиты та цал дамгъæйы фылдæр сты? (10) Куыд хонæм уыцы дæс дамгъæйы? (Кавказаг дамгъæтæ).Уæдæ ирон алфавиты 43 дамгъæйы кæй ис, уый зонæм дыккæгæм къласæй.
I I I Ног æрмæг.
Ахуыргæнæг: Лæппуйæн йæ чыргъæд дæр асаст. Ахæм стыр чыргъæд нæм нæй, фæлæ йын йæ бæсты райсæм дыууæ гыццыл чыргъæды. Уым сæвгæнæм нæ дамгъæтæ. Иу чыргъæды цыдысты, фæлæ ныр нал цæуынц, æмæ сæ куыд адих кæнæм. Иу чыргъæд сырх у, иннæ цъæх. Куыд зонæм, афтæмæй дамгъæтæ нысангонд цæуынц мыртæй. Фыссæм æмæ уынæм дамгъæтæ, хъусæм æмæ дзурæм мыртæ. Æрмæст хъæлæсы фæрцы цы мыртæ дзурæм, уыдон  хуыйнынц  хъæлæсон мыртæ. Уæдæ сырх чыргъæды æвæрæм  цавæр мыртæ? (Хъæлæсон мыртæ).
- Цал сты хъæлæсон дамгъæтæ? (11 хъæлæсоны). Уыцы хъæлæсонтæй ирон дзырдты кæцытæ не мбæлынц? (э,ё,ю,я).Уæдæ сыгъдæг ирон хъæлæсон дамгъæтæ сты цал? (авд).
-Цъæх чыргъæды та сæвæрын хъæуы æмхъæлæсон дамгъæтæ. Æмхъæлæсон дамгъæтæ ирон æвзаджы сты æртын. Куыд уæм кæсы, ацы гыццыл чыргъæды бацæудзысты? (Нæ).
-Уыдон дæр дыууæ къордыл адих кæндзыстæм. Цавæр мыртыл? (Зылангон æмæ æзылангон мыртыл). Сыфы бын дыууæ дамгъæйы аззадысты, уыдон та кæцы чыргъæды æвæрæм.( Никæцы, уыдон сты æгомыг дамгъæтæ мыр нæ дæттынц.
Ахуыргæнæг: Зылангон мыртæ дзургæйæ райхъуысынц  хъæлæс æмæ сыбыртт. Æзылангон мыртæ дзургæйæ та цы хъуысы? (сыбыртт). Зылангон мырты чыргъæды  ис цыппæрдæс  мыры, æзылангонты чыргъæды та ма цал мыры сæвæрдзыстæм (æхсæрдæс).
IV Ног æрмæг бафидар кæныныл куыст.
Ахуыргæнæг: Уæдæ нæ зонындзинæдтæ фæлтæрæнтæй бафидар кæнæм. Ацы чыргъæдтæй дамгъæтæ систон æмæ сæ сарæзтон дзырдтæ. 
1.Хæс: Рафыссут сæ уæ тетрæдтæм æмæ  бæрзонддæр хъæлæсы уагæй кæцы мыртæ дзурæм, уыдоны бын бахахх кæнут. 
Бæлас, уæрдон, уасæг, тебæ,  хъæндил, къуыбар, къуту.
Кæцы мыртæ баххах кодтат ? (а,о,и,е,у) Уæдæ уыцы мыртæ сты тыхджын хъæлæсонтæ, æ æмæ ы та сты лæмæгъ хъæлæсонтæ.
2. 9-æм фæлтæрæн. Хæс: Бакæсын текс. Рафыссын нысан цы дзырдтыл ис, уыдон. Зæгъын, цал дамгъæйы æмæ мыры ис алы дзырды дæр.
Бахахх кæнын дыууæ нысанæй конд дамгъæты бын.
10-æм фæлтæрæн.
 Хæс: а) 9-æм фæлтæрæнæй рафыссын бæрæггонд дзырдтæ.
æ) Дзырды хæйттæм гæсгæ равзарын дзырд ралыгъдысты.
б) Бæрæггонд дзырдтимæ æрхъуыды кæнын хъуыдыйæдтæ.
в) Цы хонæм хъуыдыйад ?
г) Кæм арвыстой лæппутæ сæ улæфæн бонтæ?
гъ) Кæцæй ралыгъдысты сæ фыдæлтæ æмæ цы цæстæй кæсынц лæппутæ сæ фыдæлты райгуырæн бынатмæ? Сæ зæрдæмæ цы фæцыд хохы?
Ахуыргæнæг: Нæ абоны урочы ныхасы темæ цы у, уый бамбæрстат ? Зæгъут - ма йæ уæхæдæг.(Сæрды улæфæн бонтæ).
3. Къордты куыст. Хъазт . Фыццаг къорды хæслæвæрд: Фæфæлдахут дзырдтæ иннæрдæм æмæ сæ уæ тетрæдты ныффыссут.
Фыс, дих, гон, их, сур, нæхи, дар.
Дыккаг къорды хæслæвæрд: Дзырдты аив иу дамгъæ æмæ дзы æндæр дзырдтæ рауайа.
Цард, кард, мард, зард…
Мад, зад, кад, цад, уад, рад…
Ком, сом, ном, гом…
Дон, бон, рон
Дзырд, сырд.
4.Сраст кæн рæдыдтытæ хъуыдыйæдты.. Лæмæгъ хъæлæсонтæ фемхæццæ сты тыхджын хъæлæсонтимæ.
Уасæг бæласы къалиумæ стахтис. 
Æвзæр адæймаг нæу мæ сыхаг.
Мæ сæры бын фæлмæн бæз бакодтон.
Сослан зæды хуызæн адæймаг у.
VI Урокæн хатдзæгтæ скæнын.
1. Цал хъæлæсоны æмæ æмхъæлæсоны ис ирон æвзаджы?
2. Цал сты зылангон æмæ æзылангон мыртæ?
3. Ранымай тыхджын хъæлæсонтæ.
VI I Рефлекси.
Уæ зæрдæмæ цы фæцыдис урочы?
Уæ зæрдæмæ цы нæ фæцыдис?
Хуыздæр чи архайдта урочы?
Хæдзармæ куыст: 15-æм фæлтæрæн. Лæвæрд дамгъæтæ æртæ къордæй хуызæгмæ гæсгæ рафысс алфавиты уагыл.
Бæрæггæнæнтæ.






























Уæлæмхасæн 2.
Ирон æвзаджы урок                                                                       4-æм кълас
Ахуыргæнæг:  Адеты Фатимæ
Грамматикон темæ: Дæргъвæтин æмхъæлæсонтæ, сæ растфыссынад.
Ныхасы темæ: Æрдз хъахъхъæнын у алкæй хæс дæр!
Урочы нысан:
1. Бацамонын дæргъвæтин æмхъæлæсонты растфыссынад.
2. Ахуыр кæнын хибарæй хъуыды кæныныл, хатдзæгтæ кæнын æмæ хи хъуыды æргом кæныныл.
Бакусын сыгъдæг фыссынады æгъдæуттыл.
3. Æрдзмæ уарзондзинад гуырын кæнын, æрдз хъахъхъæнынмæ разæнгард кæнын.
Урочы пайдагонд цæуы: 4-æм къласы ирон æвзаджы чиныг, компьютер.
Урочы цыд:
I Бацæттæ кæнын рæстæг.
1. Мотивацион уавæр. 
Ахуыргæнæг: Сабитæ, абон нæ урочы ацæудзыстæм цымыдисаг фæндагыл. Ахизын нæ хъæуы доны сæрты. Фæлæ доны æвæрд ис дурты бæсты дзырдтæ. Цæмæй нæ къæхтæ ма ныххуылыдз уой, уый тыххæй лæудзыстæм æрмæстдæр æмхуызон дамгъæтыл. Иугай дамгъæтæ уæ нæ бафæраздзысты æмæ доны бынмæ ацæудзысты. Фæлæ дыууæ æмхуызон дамгъæйы фæрсæй- фæрстæм цы дзырды уа , ууыл куы æрлæууат, уæд бахиздзыстут доны сæрты. Цымæ уæ йæ къæхтæ чи ныххуылыдз кæндзæн?
1-аг слайд
Цы…ар, ды…æг, фæ…æг, цæ…узыр, кæр…æг, бæл…он, бæм…æг, фæн…аг, фы..ау. Хæс: Рафыссут дзырдтæ уæ тетрæдтæм æмæ цы дамгъæтæ бавæрдтат дзырдты, уыдоны бын бахахх кæнут. Бахъуыды сын кæнут сæ растфыссынад.
Ахуыргæнæг: Бахæццæ стæм доны иннæ фарсмæ. Цавæр дзырд нæм æнхъæлмæ кæсы ам? (Дзырд дæргъвæтин)
Уæдæ нæ абоны урочы  цæуыл дзурдзыстæм? (Дæргъвæтин дамгъæтыл).
Дзырд дæргъвæтин фонетикон æвзæрст ракæнæм æмæ нæ зæрдыл æрлæууын кæнæм рацыд æрмæг. (Скъоладзау æвзары дзырд).
Хæдзармæ куыст бæрæг кæнын.
Ахуыргæнæг: а) Цал дамгъæйы ис алфавиты? Цал хъæлæсоны дзы ис ? Æмхъæлæсоны та ?
æ) Кæцытæ сты лæмæгъ хъæлæсонтæ? Тыхджын хъæлæсонтæ?
б) Цал сты зылангон хъæлæсонтæ? Æзылангон хъæлæсонтæ? Ранымайут сæ.
II Ног æрмæг:
Ахуыргæнæг: Рацыд æрмæг нæ зæрдыл æрлæууын кодтам, фæлæ ма сбæрæг кæнæм, цы амоны дзырд  дæргъвæтин ? Бакæсут ма  цы дзырдтыл лæууыдыстут уыдон аив. Цы æмхуызон дамгъæтыл лæууыдыстут уыдон хъуысынц даргъæй. Иннæтæй уæлдай иу гыццыл ивæзт цæуынц. Уымæн сæ хонæм дæргъвæтин дамгъæтæ. Куыд фыст цæуынц дæргъвæтин дамгъæтæ? (Иу дамгъæ фыст цæуы дыууæ хатты). 
III Ног æрмæг бафидар кæныныл куыст.
Ахуыргæнæг:Темæ куыд бамбæрстат, уый сбæрæг кæндзыстæм хæслæвæрдтæй.
 Хæс:1.Фæйнæгыл цы дзырдтæ уынут уыдонæй рафыссут нæ абоны урочы темæмæ чи хауы, уыдон уæ тетрæдтæм. Æмæ сын сæ быны бахахх кæнут. Бахъуыды сын кæнут сæ растфыссынад.
2. 2-аг слайд
Сывæллæттæ, уалдзæг, гæххæтт, æртæх, зивæггæнаг, мыггаг, лæппын, кæрдæг, бæлццон, худинаггæнæг, фыццаг, æртыццæг, сабат.
3. 16-æм фæлтæрæн.
Чиныгимæ куыст: Бакæсут текст, зæгъут цæуыл дзы цæуы дзырд. (Ахуырдзаутæ кæсынц текст æмæ фæрстытæн дзуапп дæттынц).
Дзырдуат: бæрз- береза, фæсæхсæвæр- после ужина, вечером.
1. Цы æвзæр ми бакодта Бибо?
2. Куыд сраст кодта йæ рæдыд?
3. Цы пайда хæссынц бæлæстæ адæймагæн?
4. Цы райстам нæхицæн ацы радзырдæй?
5. Цы цæстæй кæсын хъæуы æрдзмæ?
Ахуыргæнæг: Сабитæ, куыд федтам, афтæмæй  æрдз хъахъхъæнын у алкæйы хæс дæр.
 4. 17-æм фæлтæрæн.
Хæс: а)16-æм фæлтæрæны тексты ссарын дзырдтæ дæргъвæтин æмхъæлæсонтимæ æмæ сæ рафыссын.
æ) Фыццаг æртæ хъуыдыйадæй рафыссын архайдæвдисæг дзырдтæ.
 Цы фæрстытæ домынц, уыдон къæлæтты ныффыссын. 
 Цавæр ныхасы хæйттæ сты?
б) Бæрæггонд дзырдтæн ссарын синонимтæ. Цы сты синонимтæ?
5. 19-æм фæлтæрæн.
Хæс: Бакæсут хъуыдыйæдтæ, голлагæй сисут хъæугæ дывæргонд дамгъæтæ æмæ сæ стъæлфыты бæсты бавæрут. Зæгъут, куыд сын æмбарут сæ хъуыды.
Бæрæггонд дзырдтæн ссарут антонимтæ.
Зивæ…æнаджы гуыл хомæй ба…ад. Хæфсæн йæлæ…ын – хуры тын. Æнæрвæ…он иунæг у. Æвзæр мы…аг худина…æнæг у. Афтид го…аг  хъен нæ лæ..ы.
(Ахуырдзаутæ кæсынц æмбисæнттæ æмæ сын сæ хъуыды æмбарын кæнынц).
6. Къордтæй куыст: Хæс: Кæцы къорд фылдæр æрхъуыды кæндзæн дзырдбæстытæ мивдисджытимæ. Сæттын, бæттын, дæттын.
IV Урокæн хатдзæгтæ скæнын.
1) Цавæр дзырдимæ базонгæ стæм урочы?
2) Куыд фыссын хъæуы дæргъвæтин æмхъæлæсонтæ?
V Рефлекси:
Цы райстат уæхицæн ацы урочы? Цы цæстæй кæсын хъæуы æрдзмæ?
Хæдзармæ куыст: 20-æм фæлтæрæн.
Нывмæ гæсгæ æрхъуыды кæнут хъуыдыйæдтæ. Ныффыссут сæ тетрады.




Уæлæмхасæн 3.
Ахуыргæнæг:                                                                                       Томайты Ритæ
Ирон æвзаджы урок                                                                      4-æм кълас
Грамматикон темæ: Вазыгджын дзырдтæ.
Ныхасы темæ: Хистæр-зондамонæг, кæстæр-æгъдаухæссæг.
Урочы нысан: 1. Бафидар кæнын вазыгджын дзырдты тыххæй 
Зонындзинæдтæ, практикон æгъдауæй сыл бакусын.
2. Ныхасы рæзтыл кусын сочинени – миниатюрæйы фæрцы.
3. Хистæрæн кад кæнын, йæ зондмæ хъусын æмæ сын аргъ кæнын.
Зонындзинæдтæ агурыны АА: Логикон æгъдаумæ гæсгæ агурын æмæ ссарын раст дзуапп, хатдзæг кæнын хи хъуыдытæн, абарстытæ, мырты классификации уынын, алы архайдæн дæр хъуамæ зоной аргъ кæнын, кæрæдзийыл сæ бабæттын.
Регулятивон АА:1.Сывæллæтты ахуыр кæнын урочы темæ райхалын,бæлвырд нысан сæ размæ равæрын æмæ уымæ ныфсджынæй цæуын.
2.Сывæллæттæ хъуамæ зоной сæ бон цас у, цас зонынц,цы нæ бафтыд сæ къухы.
3.Хатдзæгтæ кæнын зонын, сæ дзуæппытæн аккаг бæрæггæнæнтæ сæвæрын.
Удгоймагон АА:1.Мадæлон æвзагмæ уарзондзинад гуырын кæнын, ныхасы рæзтыл кусын, аив дзурыныл архайын.
2.Разæнгард сæ кæнын ногдзинадтæ агурынмæ, ног хъуыдытæ, аив дзырды сусæгдзидтæ банкъарын.
Коммуникативон АА: 1.Ахуыр кæнын иумæйаг куысты архайын ахуыргæнæгимæ, скъоладзаутимæ.
2.Хи цæстæнгас, хи хъуыдытæ æргом дзурын.
3.Къордты кусын зонын. Цалцæггонд хъуамæ уа урок: интерактивон фæйнæгæй, проекторæй, презентацитæй, карточкæтæй.
Урочы цыд: 1. Бацæттæгæнæн рæстæг.
Мотиваци. -Абон нæм уазæгуаты ис Зæронд Хаттабыч. Бар уын дæтты стыр инженертæ æмæ ахуыргондтæ фестынмæ, чи  уæ цы саразид йæ адæмæн, цæмæй уæ ном æнусты баззайа сæ  зæрдæты?
-Аразиккат хæдтæхджытæ, машинæтæ, роботтæ, фæлæ уæ чидæр та науаразæг суаид. Ǽппæты стырдæр нау куыд хуындис, чи уæ йæ зоны? (Титаник)
 – Сывæллæттæ, чи уæ зоны, кæнæ федта киноныв « Титаник»?
- Цы дзы уæ зæрдыл æрлæууыд? Мæнæн та мæ хъустыл ауайы Арчибальд Джойсы вальс, зæгъынц ,зæгъгæ, дам, æй куы ныффыста 1908 азы,уæд адæмы зæрдæты баззад , Титаникы науы оркестр æй кæй цагъта, уымæ гæсгæ.Хуины « Фæззыгон фын», байхъусæм æм.
 – Бакæсæм мæнæ ацы диссаджы æрдзон пейзажмæ дæр, куыд хуины цымæ.
 ( Исаак Левитаны ныв « Сызгъæрин фæззæг» ныффыста йæ 1895 азы, йæ куыстытæн сæ хуыздæр, ис ауыгъд Третьяковы галерейы, йæ ас у 82х 128 см.).
- Цы ис иумæйагæй ацы дыууæ сфæлдыстады? ( афæдзы афон -Фæззæг ) Хорз у музыка, диссаг у нывкæнынад, фæлæ аив мадæлон ныхæстæн нæй æмбал. Бакæсæм ма æмдзæвгæ «Фæззæг» хæдзармæ уын лæвæрд уыдис. Цавæр æнкъарæнтæ равзæрыдысты уæ зæрдæты? Уæ зæрдæмæ та цавæр афæдзы афон цæуы?
2. Кусын сывæллæтты зонындзинæдтæ фæбæрзонддæр кæныныл. 20 æм фарсыл ис нывтæ , æрхъуыды ма кæнæм уыцы нывтæм гæсгæ цыбыр сочинении-миниатюрæ. Ма сæ баивут сæ бынæттæй. Райдайдзæн ахуыргæнæг.  ( Ралæууыд  сызгъæрин фæззæг. Мæргътæ хъарм бæстæм тæхынц. Сауцъиу, сæнæфсир, халамæрзæн, кæсæнцæстытæ, нартхор, къухдарæн.
Сауцъиу бады йæ ахстоны раз æмæ хъуыды кæны, ахæра рæгъæд сæнæфсир æви нæ. Уалынмæ фæзынд дада йæ кæсæнцæстыты, кæсы фæлæ йæм бæлвырдæй нæ зыны маргъ. Йемæ дзуры : « Цы боны хорзæхмæ æнхъæлмæ кæсыс , цæуылнæ тæхыс хъарм бæстæм». Уæдмæ дын маргъ ныцъцъиах кодта, æмæ йæ дада базыдта фыдбылызы цъиу кæй у. Халамæрзæнæй йæм февзыста, кæсы æмæ йын йæ къæхты бынмæ æрæппæрста къухдарæн. «Кæм та йæ ссардтай , фыдбылыз», - дзуры йæм дада,- Мауал дав æрттиваг дзаумæттæ, мæнæ дын нартхоры гагатæ».) слайд 1
 Физминуткæ (презентации) Цæстытæн.
3. Ссарут вазыгджын дзырдтæ æмæ сæ рафыссут уæ тетрæдтæм, фæхицæн сын кæнут сæ хæйттæ. Куыд сæ фыссæм? Цы хонæм вазыгджын дзырд? 
4.Зæронд Хаттабычмæ уыдис фыстæг æмæ дзы дзырдтæ кæй ныппырх сты, уый фæдыл æй йæ бон бакæсын нæу, аххуыс ма йын кæнæм. (Слайд 2 , 41 –æм фæлтæрæн)
5. Дзырдуатон куыст бакæнын: фæдзæхст (наказ) ныстуан, æгъдаухæссæг (носитель культуры).
6.-Зæронд лæг бафæллад, афон ын у йæ хæдзармæ , мах æй кадимæ арвитæм , зæгъæм ын ирон æвзаджы диссаджы дзырдтæ кæй ис , хуинынц вазыгджын дзырдтæ: кадхæссæг,æгъдаухæссæг, зондамонæг. Фæлæ ма йын ацæуыны размæ « Бабызты кафт» равдисæм. (Физминуткæ. Презентаци)
7.Уый дæр уын цыдæртæ ныффæдзæхста, бакæсæм ма сæ. 36- æм фæлтæрæн. Цавæр æмбисонд зонут ацы æмдзæвгæ.Фæдзæхстмæ кæй ахæссæм? ( Хистæрæн йæ фындз амæрз æмæ йæ зондæй бафæрс)
Фæрстытæн дзуапп дæттынц ( тексты кæрон). Нæ зæрдыл æрлæууын кæнæм антонимтæ. (презентации). Хатдзæгтæ скæнæм нæ куыстæн. Нæ зæрдыл æрлæууын кæнæм антонимтæ, синонимтæ
8. Хибарæй куыст. 40-æм фæлтæрæн æххæст кæнынц комментаритимæ.
9. Ǽрæнкъард стут уæ уазæг ацыд, фæлæ нæ уырны хорз куы ахуыр кæнат, уæд та уæм фæзындзæн. Чи йын зæгъдзæн хæрзбон, йæ бирæ зонындзинæдтæй. Цы базыдтат вазыгджын дзырды тыххæй?
10. Рефлекси. Кæронбæттæн. Кæмæ фæкаст урочы темæ зын –уый иу тылд фæкæнæд йæ къух Хаттабычмæ, æнцон- æртæ тылды бар, нæ мæ фæндыд кусын чи загъта - уый йæ цæстытæ æруадзæд бынмæ. 
11.Хæдзармæ куыст . 38-æм фæлтæрæн., æмдзæвгæ аив кæсын зонын.






Уæлæмхасæн 4.
Ахуыргæнæг:                                                                               Томайты Ритæ
Ирон æвзаджы урок                                                                         4-æм кълас
Грамматикон темæ: Вазыгджын дзырдтæ.
Ныхасы темæ: Ǽгъдау хъæдбыны дæр хъæуы.
Урочы нысан: Сывæллæттæн раттын вазыгджын дзырдты æмбарынад, сæ арæзт. Бацамонын, куыд пайда кæнын хъæуы вазыгджын дзырдтæй, сæ уидаг сын раст  хицæн кæнын. Ǽфсарм æмæ æгъдауыл ахуыр кæнын сывæллæтты.
Зонындзинæдтæ агурыны АА: Логикон æгъдаумæ гæсгæ агурын æмæ ссарын раст дзуапп, хатдзæг кæнын хи хъуыдытæн, абарстытæ, мырты классификации уынын, алы архайдæн дæр хъуамæ зоной аргъ кæнын, кæрæдзийыл сæ бабæттын.
Регулятивон АА:1.Сывæллæтты ахуыр кæнын урочы темæ райхалын, бæлвырд нысан сæ размæ равæрын æмæ уымæ ныфсджынæй цæуын.
2.Сывæллæттæ хъуамæ зоной сæ бон цас у, цас зонынц,цы нæ бафтыд сæ къухы.
3.Хатдзæгтæ кæнын зонын, сæ дзуæппытæн аккаг бæрæггæнæнтæ  сæвæрын.
Удгоймагон АА:1.Мадæлон æвзагмæ уарзондзинад гуырын кæнын, ныхасы рæзтыл кусын, аив дзурыныл архайын.
2.Разæнгард сæ кæнын ногдзинадтæ агурынмæ,ног хъуыдытæ, аив дзырды сусæгдзидтæ банкъарын.
Коммуникативон АА: 1.Ахуыр кæнын иумæйаг куысты архайын ахуыргæнæгимæ, скъоладзаутимæ.
2. Хи цæстæнгас, хи хъуыдытæ æргом дзурын.
3. Къордты  кусын зонын.
Цалцæггонд хъуамæ уа урок: интерактивон фæйнæгæй, проекторæй, презентацитæй, карточкæтæй, кроссвордтæ, дыууæ къæртайы(ведрайы).
Урочы цыд:1 Бацæттæгæнæн рæстæг. Хæдзармæ куыстыл æрдзурын.
Ахуыргæнæджы раныхас. Мотиваци.
- Сабитæ, абон махыл бæрнон хæс æвæрд ис , хъуамæ бахауæм чындзхæсджыты номхыгъдмæ. Нарты Сатана йæ лæппу Сосланæн чындз хæссы.Фæлæ, куыд зонут , афтæмæй хуыздæрты бацагурынц, уыцы кадджын хъуыддагмæ. 
-Чи уæ хъуыды кæны , чи уыдысты Сатана æмæ Сослан? – Куыд ма хуыдтой нартæ Сатанайы (нарты мад), Сосланы та? ( Ǽрвнæрды бардуаг, йæ аналог  Геракл).
Бацархайæм, цæмæй уæ Сатана равзара йæ рæсугъд чындз Дзерассæйы æркæнынмæ. Фæлæ, диссаг, бæгæны фыцын æй æрбайрох. Нæртон бæгæны сфыцынæн  та хъæуы цы?
- Хуымæллæг, суадоны дон, зад.
- Хуымæллæг æм ис, йе ' вæрæнты зад дæр разынд, фæлæ суадоны донмæ хъæуы ацæуын. Суадоны был та бады кæфхъуындар. Хуымæтæг нæу, зондджын, ахуыргонд кæфхъуындар у. Цæмæй дзы дон райсат, уый тыххæй хъæуынц зонындзинæдтæ. Йæ ныфс уæ чи хæссы?
Кълас ныссабыр, ныхъхъус.- Ма тыхсут, иумæ мах къæдзæх дæр рафæлдахдзыстæм.
 – Цæй , уæдæ цавæр æмбисонд зонæм иумæйаг хъаруйы тыххæй , уый мын чи зæгъдзæн?  ( Иумæйаг тых дур халы) Мах дæр иумæ исты амал кæндзыстæм.
Кълас дыууæ къордыл дих кæнæм. Раттæм сын нæмттæ: иу къордæн –Хуымæтæг, иннæмæн- Вазыгджын.
 – Иутæ уæ цæгатварсыл бацæуæнт суадонмæ , иннæтæ та  хуссарварсыл. Ныртæккæ уын бынаты картæ равдисдзынæн. Цавæр дзырдтæ сты? (вазыгджын) Куыд сæ фæхицæн кæндзыстæм? (ХУССАР + ФАРС, ЦǼГАТ + ФАРС). Цыдæр сусæгдзинад дзы ис æмæ йæ фæстæдæр базондзыстут.
Слайд 1.
- Уæхи – иу уæздан равдисут, хъæдмæ цæуæм, фæлæ…( Уæздан адæймаг хъæдрæбын дæр уæздан вæййы)
- Чи зæгъдзæн, куыд æмбарут уæздандзинад?
- Ǽгъдау, æфсарм цы адæймагмæ уа, уый хонынц уæздан.
-Хъуыды ма йыл кæнут урочы кæронмæ , мыййаг ма уæ исчи кæд баххæст кæнид, ацы хъуыды.
2. Музыкæ хъуысы. ( балцы мелоди)
Ахуыргæнæг: Бахæццæ стæм хъæдмæ, Саукуыдз та нын цы фæци? Уый хъæд бирæ уарзы. Мæнæ ацы фæлтæрæн растдæр чи акæна, рæвдздæр, уый йын йæ фæд ссардзæн. ( 30-æм фæлтæрæн). 
-Диссаг уæм дзы цавæр дзырдтæ фæкастысты.( гагадыргътæ, хуссарварс)
- Цæмæн?
- Арæст сты дыууæ дзырдæй. Гага + дыргъ, хуссар +варс (фарс).
- Цымæ йæхи цæмæн аивта фарс –варсæй.
- Зылангон æмæ æзылангон æмхъæлæсонтæ иумæ фæрсæй фæрстæм нæ фидауынц.Р –йæ йæхи хуызон зылангон  акодта.
3. Ссардтам Саукуыдзы фæд, мæнæ йæхæдæг дæр.Зæрватыччытæ нæ сæрмæ зилынц, фæндаг нын амонынц, згъалынц ныл цыдæр дзырдтæ 
( къух+дарæн, хъус+цæг, риу+æгънæджытæ, разæй +гом). Цымæ цы зæгъынц
мæргътæ, цы фæнд сæм ис? (чындзæн лæвæрттæ)
-Цавæр дзырдтæ сты ? (вазыгджын) Куыд хъуыды кæнут, цæмæн хуыйнынц вазыгджын дзырдтæ? ( арæзт сты дыууæ хуымæтæг дзырдæй) Кæсынц чиныджы фæткой.
4. Лæвæрд дзырдтæй саразут ног дзырдтæ æмæ сын бамбарын  кæнут сæ нысаниуæг.Фæхицæн сæ кæнут дзырды хæйттæм гæсгæ.( 31- æм фæлтæрæн)
4.1 Дзырдуатон куыст бакæнын. ( ахуыргæнæджы хъуыдымæ гæсгæ æвзæрст цæуынц æнæмбаргæ дзырдтæ)
5. Физминуткæ. 
– Не уæнгтæ аивазæм, бафæлладыстæм хъæдты æмæ къуылдымтыл цæуынæй.( презентаци ) 
6. Бахæццæ стæм суадоны былмæ, Кæфхъуындары уынæр цæуы. Ракаст æмæ фæрстытæ дæтты. Алы раст дзуаппæн дæр армы дзаг дон дæтты.
Сывæллæттæ дзаг кæндзысты сæ ведратæ.
Слайд 2.
33-æм фæлтæрæн кæнæм ерысы хуызы, чи фæкъуылымпы уа ,уый дзырды бар дæтты иннæ къорды архайæгæн.
7. Дзырды хæйттæ раст равæрын.Слайд 3.
 - Иу стыр хордзен ( мешочек, сума) нæм радта Кæфхъуыдар, балæвар, дам- иу, æй кæнут ног чындзæн. Фæлæ цалынмæ къуыбырыл хъазыдыстут, уæдмæ дзы  дымгæ фæмидæг, афæйлыдта  сæ, æмæ схæццæ сты дзырдты хæйттæ. Ныр сæ афтæмæй куыд бахæссæм. Авæрут сæ раст сæ бынæтты.
Худтнымæ(нымæтхуд), æгънæриуг(риуæгънæг), хъил дурхъæ (хъилхъæдур), бындзымыд (мыдыбындз).
- Цымæ сын цæмæ рарвыста ацы лæвæрттæ? 
- Цæмæй сæ хæдзар уа мыдыкъусау бæркадджын …(аивдæр æй чи ахæццæ кæндзæн дарддæр ацы хъуыды?) Рауайдзæн дзы цыбыр сочинени-миниатюрæ.
8.Схемæмæ гæсгæ аразынц дзырдтæ. Слайд 4.
9. Байдзаг сты уæ къæртатæ донæй, хорз бакуыстат, стыр æххуыс бакодтат Сатанайæн. Йæ аг суадоны донæй айдзаг, æмæ нæртон бæгæны арæвдз кодта.  Зæгъут ма, нæ Республикæйы зындгон бæгæны фыцджытæ чи сты, чи рахаста Сатанайы дæсныйад (Дарьял, Бавари). – Уæдæ æрцыд чындзхæсджыты номхыгъд радзурын афон (….5,4 чи бакуыста, уыдон). Иннæты иууылдæр хоны йæ фæрныг къæбицмæ- ирон æвзаджы чиныгмæ.
10.- Абон хорз бакуыстам, фæлæ цы сусæгдзинад æмбæхст уыд нæ урочы, цы базыдтам ногæй? Куыд хуындысты уæ къордты нæмттæ? Хуымæтæг, Вазыгджын – ахæм дзырдтимæ æмдзу кодтам урочы. Пайда сæ кæнут, бахъæудзысты уæ царды, зонут сымах нæ нацийы сомбон кæй стут, уый.
11.Урочы райдайæны цы уæздандзинадыл дзырдтам уымæ раздæхæм. Бакæсут ма 32-æм фæлтæрæн. Куыд бамбæрстат ацы хъуыды « Лæгæн йæ номæвæрæг дæр –адæм, йæ кадгæнæг дæр»
12. Рефлекси.
-Зын кæмæн уыдис , уый равдисæд сырх зæлдаг кæлмæрзæн, æнцон-урс,
чи нæ бамбæрста урочы темæ, уый та бур. Уыдон уыдзысты уæ лæвæрттæ чындзæхсæвмæ. Цы дзы рауад ( Ирон тырыса)
13. Хæдзармæ куыст. 1. Сахуыр кæнын æмдзæвгæ « Фæззæг».


Уæлæмхасæн 5.
Ахуыргæнæг:                                                                                Уарзиты Иринæ
Ирон æвзаджы урок                                                                               3 кълас
Грамматикон темæ: Мивдисæг (рацыд æрмæг фæлхат кæнын  )            
Ныхасы темæ:  «Фæззæг ралæууыд йæ рады».
Урочы эпиграф:
                                                                                    «Фæззæг ралæууыд йæ рады,
                                                                              Бон æнкъардхуызæй кæсы
Дымгæ сау мигъты цæгатæй
                                                               Хуссармæ хæссы»
Кочысаты М.
Урочы нысантæ:
1.Фæлхат кæнын рацыд æрмæг мивдисæгæй .
2. Ахуыр кæнын сывæллæтты хъуыдытæ раст дзурын, хатдзæгтæ кæнын, дзырдуат хъæздыгдæр кæнын. Бакусын дзургæ æмæ фысгæ ныхасы рæзтыл.
3. Райгуырæн бæстæмæ уарзондзинад гуырын кæнын, æрдзы рæсугъддзинад æмбарын кæнын сывæллæттæн, уарзын кæнын фæллой , фæллойгæнæг адæмæн та кад кæнын.
Урочы фæлгонц: презентации, карточкæтæ хæслæвæрдтимæ, нывтæ, слайдтæ. 
Урочы цыд: 
I. Бацæттæгæнæн рæстæг
1. Ахуыргæнæджы ныхас: Уæ бон хорз,сывæллæттæ! Раттæм ма салам нæ уазджытæн, уæ кæрæдзийæн ! Абоны урок, чи зоны иннæ уроктæй чысыл хицæн кæндзæн. Цæмæй,уый уæхæдæг фæстæдæр банкъардзыстут. Хæдзармæ куыст уын уыди дыууæ къордыл адих кæнын æмæ сын æрхъуыды кæнын нæмттæ. 
Уæдæ мæнæ фыццаг къорд – 
Дыккаг къорд – 
Абон нæ уазджытæ уыдзысты жюрийы уæнгтæ æмæ уын алы къæпхæнæн æвæрдзысты баллтæ  1-5 онг. 
1. Фыцццаг хæс у уый,æмæ нæ урочы темæ цæмæй сбæрæг кæнæм,уый тыххæй алы къордæн дæр лæвæрд цæуы хæс дзырдбыд райхалын æмæ сбæрæг кæнын, цы дзырд дзы æмбæхст ис, уый.
Дзырдбыд:
1.Требовать, воспитывать
2. Растягивать, тянуть, натягивать
3. Бить, ударять
4. Заботиться, опекать
5. Кружить, вращать, сверлить
6. Указывать, показывать
7. Есть (кушать)
8. Насыпать, черпать, грузить

Ахуыргæнæг: Цавæр ныхасы хай нын дзы уыди æмбæхст чырæгты? Сывæллæтты дзуапп: Мивдисæг.
Ахуыргæнæг: Нæ абоны урочы темæ у мивдисæг. Уæдæ нæ зæрдыл æрлæууын кæнæм рацыд æрмæг. Аулæфт :
Цы у мивдисæг?
Цавæр грамматикон категоритæ йын ис?
Цал нымæцы?
Цал цæсгомы?
Цал афоны?
Цы æвдисы нырыккон афоны мивдисæг?
Цы æвдисы ивгъуыд афоны мивдисæг?
Цы æвдисы суинаг афоны мивдисæг?
10. Нæ зæрдыл æрлæууын кæнæм нырыккон афоны мивдисджыты  цæсгомон кæрæттæ. 
Æз цæу-ын
Ды цæу-ыс
Уый цæу- ы
Мах цæу-æм
Сымах цæу-т
Уыдон цæу -ынц
11. Ныр та ивгъуыд афоны мивдисджыты цæсгомон кæрæттæ:
Æз цыд-тæн
Ды цыд-тæ
Уый цыд-и, ис
Мах цыд-ыстæм
Сымах цыд-ыстут
Уыдон цыд-ысты
2. Ахуыргæнæг:  Хорз архайут. Ныр та ма мæм лæмбынæг байхъусут æмæ æмдзæвгæйы кæрон баххæст кæнут.
Бонтæ згъорынц размæ
                                                                                        Дугъæттæй цæрдæг.
                                                                                           Сæрды фæстæ махмæ
                                                                          Ралæууы…
Хозиты Яков
Сывæллæттæ: Фæззæг
Ахуыргæнæг: Бузныг, раст загътат, фæззæг.
 Нæ урочы темæ та æвзардзыстæм фæззæджы фæзындтытимæ – цинтимæ, бæркадимæ, фарнимæ. 
Эпиграфæн та равзæрстон Кочысаты Мухарбеджы æмдзæвгæйы рæнхъытæ. Ахуыргæнæг: аив кæсы скъуыддзаг æмдзæвгæйæ
«Фæззæг ралæууыд йæ рады,
Бон æнкъардхуызæй кæсы
Дымгæ сау мигъты цæгатæй
Хуссармæ хæссы»
Ахуыргæнæг: Кæсы эпиграф, дыккаг хæс - ссарут дзы мивдисджытæ.
3. Ныртæккæ та уын ахæм хæс: чи радзурдзæн цыбыр æмдзæвгæ фæззæджы тыххæй, алы къордæй дæр иу ахуырдзау. 
Фыццаг къорд –
Цæрукъаты Алыксандр
«Бæркадджын фæззæг»
Зæхх фæхалас,бон фæцыбыр.
Доны тæртты мигъ ныббадт.
Хъулон – мулон дары быдыр,
Радта цæстæн сойы ад.
Ласынц бæхтæ,машинæтæ
Хуымтæй къутутæм нартхор.
Хъæумæ тулынц дзаг уæрдæттæ,-
Уарынц фæллойбонтæм хор.
Хъазгæ бацыд цард йæ тынгмæ,
Быркуыдонтæ нозтæй – дзаг.
Хæдзæрттæй æнхъæвзы уынгмæ
Физонæджы хус ысмаг.
Дыккаг къорд –
Хозиты Яков
«Сабитæ æмæ фæззæг»
Байрайай, бæркадджын
Бурзачъе Фæззæг!
У нын де'рцыд адджын,
Царды хос хæссæг.
Ракæн – ма дæ рæттæ,
Равдис ма дæхи:
Махæн дæм лæвæрттæн 
Ацы аз та ц' и?
(Дуар байгом вæййы æмæ æрбахизы Фæззæг йæ чызджытимæ, æрбахæссынц лæвæрттæ)
Фæззæг дзуры:
Байрæзут, мæ хуртæ,
Уæд тыхджын уæ цин!
Æз мæ буц хъæбултæн
Никуы дæн æлгъин.
Фæззæгæй цы домут
'Мæ цы нæу уæ бар?!
Чиныг æмæ скъола –
Ме стырдæр лæвар…
Уый фæстæ – æппæт дæр,
Халсарæй, дыргъæй, -
Сегасæн зæгъæн дæр
Иу ныхасæй нæй.
(лæвæрттæ æрæвæрынц фынгтыл)
Ахуыргæнæг: Нæ уазджыты сбадын кæнæм æмæ дарддæр нæ куыст кæнæм. Сымах та, уæ хорзæхæй, сæ дзуæппытæм сын хъусут æмæ урочы кæрон зæгъдзыстут, кæцы къорд хуыздæр архайдта, кæцы та æххæст дзуæппытæ лæвæрттæ, кæцы та хæларæй æмæ æнгомæй  куыста? 
Дзырдуатон куыст. 
Къуту – хордон,амбар 
Быркуы –стыр дурын, большой кувшин
Æлгъин – чъынды, скупой
Къæбиц – кладовая, (кладовка разг.) 
4. Ахуыргæнæг: Уæдæ ма мын зæгъут, цал афæдзы афоны зонут? 
Сывæллæттæ: зымæг, уалдзæг, сæрд, фæззæг.
Ахуыргæнæг: Цавæр мæйтæ баст сты ацы афонтимæ?
Сывæллæттæ:  
Зымæг- цыппурсы мæй, тъæнджы мæй, æртхъирæны мæй.
Уалдзæг – тæргæйтты мæй, хуымгæнæны мæй, зæрдæвæрæны мæй.
Сæрд – хурхæтæны мæй, сусæны мæй, майрæмты мæй.
Фæззæг – рухæны мæй, кæфты мæй, джеоргуыбайы мæй.
5. Ахуыргæнæг: Радзурут ма нывтæм гæсгæ, цæмæй хицæн кæны фæззæг иннæ афæдзы афонтæй?  (презентаци)
Сывæллæттæ:  
Уазал æмæ мигъ бонтæ, къæвда уары, бон фæцыбырдæр, кæрдæг фæбур, сыфтæртæ сты бур,сырх, морæ, адæм æмбырд кæнынц сæ фæллой….
6. Ахуыргæнæг: Чи уæ у дзырдарæхстдæр, цыргъзонддæр? Ахæццæ - ма  кæнут, уæдæ, æмбисæндтæ кæронмæ.
ЦЫ БАЙТАУАЙ,……(УЫЙ ÆРКÆРДДЗЫНÆ)
ФÆЗЗÆГ ЦАРДЫ …(КЪÆБИЦ У)
ФÆЗЗÆДЖЫ БÆРКАД …(АФÆДЗ ХÆССЫ)
АФÆДЗЫ ХЪАРУ …( ФÆЗЗÆГ У)
ЗÆХМÆ ÆНХЪÆЛМÆГÆСÆГ …(НÆ ФÆЛЛАЙЫ)
ФÆЛЛОЙ КÆМ УА, …(ФАРН ДÆР УЫМ ИС)
7. Ахуыргæнæг: Ныр та рæстæгмæ саразут дзырдбыд, чырæгты уын дзырд фæззæг куыд бамбæхса, афтæ.
8. Сывӕллӕттӕ, мах абон дзырдтам мивдисӕджы тыххӕй, сфӕлхат кодтам рацыд ӕрмӕг. Фæззӕг та нын кодта нӕ урок рӕсугъд, аив, хъӕздыг. Æрхаста нын бирӕ цинтӕ ӕмæ нын зӕрдӕтӕ барухс кодта.
Фæззæджы адæм байдзаг  кæнынц сæ къæбицтæ. Алы хæдзар дæр дзаг вæййы фæззæджы бæркæдтæй. Раст ацы афон Ирыстоны алы хæдзары дæр зæрдиагæй скувынц Лæгты Дзуармæ.  
Ныртæккæ уын æз райуардзынæн сыфтæртæ фӕнды мӕ, цӕмӕй, мивдисджытӕй пайдагӕнгӕйӕ, уыдоныл ныффыссат Ирыстон стырдæр бæрæгбонмæ арфæтæ æмæ сæ нæ уазджытæн байуарат, цæмæй нæ урок сæ зæрдæты баззайа. 
II. Ныр та, жюри цалынмæ балтæ нымайы, уæдмæ нæ урочы темæ бафидар кæнæм тестыты руаджы:

Тест 1-аг къордæн
Фæззæг æрхæссы 
а) уазал 
æ) æнкъарддзинад 
б) цард 
в) бæркад 
Фæззæгæн йæ синоним у 
а) æвзонгдзинад 
æ) сæрæндзинад 
б) хъæздыгдзинад 
в) æнцойдзинад 
Фæззæгæн йæ бæрæггæнæн 
а) урсзачъе 
æ) сызгъæрин 
б) æнтæф 
в) царддæттæг 
Тест 2-аг къордæн
Мивдисджытæ æвдисынц 
а) миниуæг 
а) архайд 
б) предмет 
в) нымæц 
Мивдисджытæ ивынц 
 а) нымæцтæм гæсгæ 
 æ) цæсгæмттæм гæсгæ 
 б) афонтæм гæсгæ 
 в) бæрцбарæнтæм гæсгæ 
Мивдисджытæ домынц фæрстытæ 
а) цавæр? цыхуызæн? 
æ) чи? цы? 
б) цал? цас? 
в) цы ми кæны? цы кæны? 
III. Урокæн хатдзæгтæ скæнын. (рефлекси) 
1. Урочы уæм цымыдисдзинад уыди æви нæ?
2. Æппæтæй тынгдæр уæ зæрдæмæ цы фæцыди нæ абоны урочы?
3. Ацы 3 хуызæй сымахмæ кæцы хауы?  
Рухс нысанæй мын сæ равдисут. 
Жюри дзурынц сæ тæрхон. 
(сæвæрын бæрæггæнæнтæ)
IV. Хæдзармæ куыст  - ныффыссын цыбыр радзырд «Фæззæг нæ горæты», «Фӕззӕг Ирыстоны».
Кæрон: фæззæг йæ хъуыдытæ дзуры:« Фæззæг æрцыдис Ирыстонмæ! Рæсугъдæй алкæй хæдзарыл сæмбæлæд! Куыст царды цин у. Куыст царды фæрæз у. Уадз æмæ алкæмæндæр  йæ фæззыгон къухвæллойы бæркад хъæздыг уа! Цы бæрæгбонмæ æнхъæлмæ кæсæм, уый та уын æрхæссæд бирæ цинтæ. Джеоргуыбайы хорзæх уæ уæд!»















Уæлæмхасæн 6.
Ахуыргæнæг:                                                                             Хуыгаты Наталья
Ирон æвзаджы урок                                                                                4-æм кълас
Грамматикон темæ: «Хъуыдыйады хуызтæ сæ загъды нысанмæ гæсгæ.  Æрхæцæн нысæнттæ хъуыдыйады кæрон».
Ныхасы темæ. «Хорз лæг йæ фæстæ æвзæр фæд нæ уадзы».
Урочы нысан: скъоладзауты хъуыдыйады хуызтæ сæ загъды нысанмæ гæсгæ æвзарыныл æмæ сæ кæм пайда кæнын хъæуы, ууыл сахуыр кæнын; хъуыдыйады хуызтæ сæ эмоцион ахорæнтæм æмæ сæ коммуникативон нысанмæ гæсгæ хицæн кæнын: разæнгардгæнæн, фарстон æмæ таурæгъон;
– хъуыдыйæдтæ аразыны, практикон æгъдауæй сæ пайда кæныны арæхстдзинад арфдæр кæнын;
–адæймаджы хорз хъуыддæгтæ уыныныл, сæхи æмахастытæ фæзминаг скæныныл кусын; хи хъахъхъæныныл сæ ахуыр кæнын.  
Урочы хæстæ æмæ фæстиуджытæ:
– урокты цæуыл куыстой, уый зæгъын зонын (темæ); 
– цы хъуамæ базыдтаиккой, уый сбæрæг кæнынмæ арæхсын (урочы нысан).
Коммуникативон хæстæ:
– информацийыл кусын, хи хъуыдытæ æнæкъуылымпыйæ дзурыныл ахуыр кæнын;
– къордтæй кусынмæ арæхстдзинад;
– быцæйуаг фæрстыты хи хъуыдыйыл баууæндын кæнынмæ арæхсын.
Урочы тип: Ног зонындзинæдтæ исыны урок. 
Æрмæг амоныны сæйраг методтæ: иллюстративон-репродуктивон, эвристикон, проекты методы элементтæ, сфæлдыстадон.
Урочы æрмæг: компьтер, проектор, интерактивон фæйнæг.
Урочы цыд:
 1 этап.  Организацион хай: скъоладзауты цæттæдзинад урокмæ, сæ зæрдæйы уаг, урочы сæм кусын цæуы æви нæ, уый сбæрæг кæнын. Кусынмæ сæ сразæнгард кæнын. 
2 этап. Зонындзинæдтæ райсыны фарст актуалон кæнын.
Ахуыргæнæг: Уæ разы ис текст, хъæуы йæ бакæсын. Æз æй дзæбæх нæ бамбæрстон. Иумæ йæ бакæсæм æмæ сбæрæг кæнæм, зын кæсæн æмæ нын зын æмбарæн цæмæн у, уый. 
1) Текст «Æфсарм»
Дзиццойтæй иу лæг Зураб хуынди хохæй балцы рараст и æфцæгыл æрхызт уым фæндаггæрон нæууыл æрулæфыд рифтæгтæй йæ фæндаггаг систа æмæ хæрыныл æрбадт сихор ахицæн æмæ анцад йæ фæндагыл йæ балцы кæронмæ йæ бирæ нал хъуыд афтæ æрлæууыд æмæ ныккатай кодта гъæй мæ мæлæт куыд уыди гъе мæ хæрынкъа уым байрох ис æнæуый дæр æвзæр уыд ныр мын ноджы æнæсæрфтæй баззад ныр æй исчи йæ куы ссара уæд цы хъуамæ ахъуыды кæна
2) Скъоладзаутæ кæсынц текст, бæрæг кæнынц, зын кæсæн æмæ сын зынæмбарæн цæмæн у, уый.
3) Бæрæг кæнынц, цы дзы нæ фаг кæны, уый? 
4) Æвæрынц æрхæцæн нысæнттæ.
Уый фæстæ сын дæттын  тексты оригинал адаптацигондæй (æд æрхæцæн нысæнттæ), цæмæй, кæм фæрæдыдысты, уый феной.
                                                     Æфсарм
 Дзиццойтæй иу лæг Зураб хуынди. Хохæй балцы рараст и, æфцæгыл æрхызт. Уым, фæндаггæрон нæууыл æрулæфыд. Рифтæгтæй йæ фæндаггаг систа æмæ хæрыныл æрбадт. Сихор ахицæн, æмæ анцад йæ фæндагыл. Йæ балцы кæронмæ йæ бирæ нал хъуыд, афтæ æрлæууыд æмæ ныккатай кодта: «Мæ хæрынкъа цы фæци? Гъæй, мæ мæлæт куыд уыди, гъе! Мæ хæрынкъа уым байрох ис! Æнæуый дæр æвзæр уыд, ныр мын ноджы æнæсæрфтæй баззад. Ныр æй исчи йæ куы ссара, уæд цы хъуамæ ахъуыды кæны?!»
Бæлццон фæстæмæ раздæхт, ссардта хæрынкъа æмæ йæ донмæ фехста.
Хорз лæг йæ фæстæ æвзæр фæд нæ уадзы!
                Джыккайты Шамилмæ гæсгæ адаптацигонд текст

М.К. Текстæн ис иттæг хорз хъомыладон нысан æмæ аразын беседæ.
Беседæйы фæрстытæ: 
Цы у æвзæр фæд?
Сымах никуы федтат  æвзæр фæдтæ?
Чи фæуадзы ахæм фæдтæ йæ фæстæ?
5) Цавæр æрхæцæн нысæнттæ дзы нæ сæвæрдтой раст, уый бæрæг кæнæм. Фæрсын сæ  хъуыдыйæдты кæрон (.), (!), (?), (?!), цæмæн хъæуы æвæрын, уый зонынц æви нæ, уымæй. 
Ахуыргæнæг:Уæдæ сбæрæг кæнæм, нæ урочы цæуыл кусдзыстæм, уый. Иумæ ахъуыды кæнæм, куыд схонæн ис нæ урочы темæ? 
5-æм къласы скъоладзаутæн, уæлдайдæр ахуыры азы райдайæны зын у темæ сбæрæг кæнын, фæлæ уал мæхи æххуысæй, иумæйаг фыдæбонæй бæрæггонд æрцыд.  
Темæ  фыссын фæйнæгыл.  
Ахуыргæнæг: Æмæ цæмæй нæ темæ хорз бамбарæм, уый тыххæй нæ цæуыл бакусын хъæуы нæ урочы. Нæ нысан цы уыдзæн? Иумæ йæ сбæрæг кæнæм.
Скъоладзауты æркæнын хъæуы, цæмæй сæ бон бауа зæгъын: «Базонын нæ хъæуы»:
– хъуыдыйæдтæ сæ загъды нысанмæ гæсгæ цæмæн дих кæнынц;
– хъуыдыйæдтæ кæрæдзийæ цæмæй хицæн кæнынц;
– хатгай хъуыдыйады кæрон дыууæ нысаны цæмæн вæййы (?!); 
– хъуыдыйады кæрон æрхæцæн нысæнттæ раст æвæрын.
Афтæмæй æххæстгонд æрцæудзæн ((мотиваци). 
3 этап. Ног æрмæгыл куыст.
1. Чиныджы параграфы раиртæст ахуыр кæнын. 
2. Фæлтæрæн: Аив бакæсын сæ литературæйы чиныгæй ист скъуыддзаг Дарчиты Дауыты аргъау «Гæмæт»-æй (Зæлинæйы ныхас Гæмæтимæ). Бæрæггонд дзырдты æмæ дзырдбæстыты нысаниуджытыл æрдзурын скъоладзаутимæ.
Хибарæй куысты фæрцы бæрæг кæнынц æрхæцæн нысæнтты сæвæрд, хъуыдыйæдты хуызтæ сæ загъды нысанмæ гæсгæ æмæ фæстаг хъуыдыйады мидис. 
 «Дурынимæ, зон, хæстхъом
Алчидæр уыдзæн, æз дæр,
Чизоны, дæуæй – хуыздæр.
Ды цы калыс ам дæ хъал?
Кæд богал дæ ды, богал,
Уæд дæ тых тыхимæ  ’взар!.. (80 ф.)
3. Фæлтæрæн. Зæгъын, къæлæтты бæсты цавæр æрхæцæн нысæнттæ æвæрын хъæуы, уый.
                                                                    Дур
Быдыры, тулдз бæласы бын уыдис цъай. Адæмы донæй æфсæста. Бæлццæттæ-иу сæ фæллад йæ  цуры  уагътой.
   Иухатт тулдз бæласы бынмæ  æрбацыд гыццыл лæппу. Уый уарзта фыдуагмитæ кæнын.  «Иу стыр дур цъайы ныппар, уæд цымæ куыд уаид (…) – ахъуыды кодта лæппу. Систа   стыр  дур æмæ йæ  цъайы ныппæрста.  Доны  уынæр   фехъуыст. Лæппу афардæг æмæ дзы йæ фыдуаг ми ферох. 
   Дур цъайы гуырæны ныххауд. Цъаймæ дон  нал æфтыд. Цъай  бахуыскъ, амард домбай тулдз бæлас. Булæмæргъ йæ ахстон ныууагъта æмæ атахт æндæр ранмæ. Бамыр сты цъиуты зарджытæ. Бæлццæттæ нал бадтысты ам.
Рацыд бирæ азтæ. Лæппу дæр зæронд лæг   сси. Иухатт  та æрбацыд фæстæмæ ардæм. «Цы 'рцыд ам (…) Цы  фесты тулдз бæлас, булæмæргъ, цъай  (…)» –  дис кодта   зæронд   лæг.
Беседæ:
Цæмæн бахус цъай?  
Цы ‘рцыд уый фæстæ? 
Цавæр фæд ныууагъта лæппу?
Цæмæн дис кодта, бирæ азты фæстæ хуыскъ цъай куы федта, уæд? 
Цæуыл  ахуыр кæны ацы чысыл радзырд? 
4.Сбæрæг кæнут хъуыдыйæдтæ-æмбисæндтæ сæ загъды нысанмæ гæсгæ:
Адæмы зæрдæмæ цы нæ цæуы, уый ма кæн. Дæхи базонын дæ куы  бафæнда, уæд адæмы бафæрс.
4-æм этап. Ног æрмæг бафидар кæныныл куыст.
1. Чиныджы 29 фарс, 3-аг фæлтæрæн. Сбæрæг кæнын хъуыдыйæдты хуыз сæ загъды нысанмæ гæсгæ. Зæгъын, цæуыл ахуыр кæны цъиу лæппуйы? Цавæр лæппу у? Цы сæ иу кæны, цъайы дур чи ныппæрста, уыцы лæппуимæ? Цæмæй хицæн кæнынц?
(Дыууæ дæр фыдуаг ми бакодтой. Цъайы дур чи ныппæрста, уыцы лæппу йæ фыдуаг ми не ‘мбæрста, афтæмæй бакодта. Ацы лæппу та хъавы цъиуы амарынмæ, зоны, йæ фыдуаг мийæ цы рауайдзæн, уый). 
Хъуамæ алчидæр раздæр ахъуыды кæна, цы ми кæны, ууыл.
2. Аив бакæсын скъуыддзаг. Зæгъын, цавæр интонацитимæ йæ бакæсын хъæуы. Сæвæрын цухгонд дамгъæтæ æмæ æрхæцæн нысæнттæ. Ставддæрæй фыст дзырдбасты мидис бамбарын кæнын. Дзырд «айнæг»-ы символон нысаниуæгыл ныхас саразын. Сбæрæг кæнын, цавæр адæймаджы абарынц айнæгимæ. Цы хъæуы, цæмæй, айнæджы хуызæн у, зæгъгæ, дæ зæгъой, уымæн.
Нæ зæхх дæуыл   æз айнæгау  лæ...ын
Дæ  фæндæгтыл  сæр...стырæй   цæуын
Ызгъорын   æз дæ цъæх-цъæхид  нæ...ыл
æвæрын  райдзаст  хæдзæр... æ  дæуыл.
3. Текст аив, раст интонацитимæ  бакæсын (текст байуæрстон скъоладзаутæн). Сæвæрын дзы хъæуы æрхæцæн нысæнттæ. (Къордтæй куыст). 
 «Зæхх . Цы нæ федтай, цы нæ бавзæрстай. Арф фæдтæ судзгæ хъæдгæмттæ  тугахст æрхæмттæ.Чи сæ банымайдзæн чи сæ равзардзæн. Цард дæр дæуæй рантыст  ном дæр ын ды радтай Цал хиды æртахы баурæдтай цал цæссыджы аныхъуырдтай Æвæццæгæн цæхджын дæр уымæн дæ не 'схæссæг зæхх!.. «(Цæгæраты М.)
5 этап. Хæдзармæ куыст. 
Сфæлдыстадон куыст. Ныффыссын фыстæг сæ карæн чызг Ленæмæ.
Хæдзармæ сын дæттын, кæддæр газет «Пионерская правда»-йæ ист чысыл уацхъуыды текст. 
Иу хатт электричкæйы скъоладзаутимæ цыд фæдæн. Æвæццæгæн, экскурсийы цыдысты. Сæ ныхæстæм сын цымыдисæй хъуыстон. Хъазынц, худынц.
Æрмæст мæ ныхмæ цы чызг бадт, уый уыд æнкъард. Бадт æнæдзургæйæ. Йæхи æддæмæ кæсæг скодта. Йæ цæсгом уыд сагъæсхуыз.
Рауад нæм ахæм ныхас: 
– Исты дæ риссы?
– Нæ...
– Уæдæ  цæуылнæ  исты  дзурыс?  Хæрам сæм  фæдæ?
– Уыдон  мæм  фæхæрам  сты (Чызг арф  ныуулæфыд ).
– Цæй тыххæй? 
– Къласы  æмбырдмæ  не  ‘рбацыдтæн.  
– Æвæццæгæн, дæ ферох? 
– Нæ. Нæ мæ ферох. Нæ ныхасы  темæ дæр æз æрхъуыды кодтон.  Æмæ не’рцыдтæн. Ме  ’мбæлттæ мыл худын  райдыдтой, мæстæй мæ мардтой. Хорз, дам, бакодтай, мах, сразæнгард кодтай, стæй дæхæдæг не
’рцыдтæ. Æз ма сын бæргæ дзырдтон: «Мæ сыхаг фæрынчын, иунæгæй  цæры. Цалынмæ йын хостæ агурæг иу афтеккæй иннæмæ цыдтæн, уæдмæ рæстæг  ацыд». Уыдон та  мын афтæ: «Æмæ цы, дæ сыхаг! Маринæйæн йæхи фыды  фыд фæрынчын,  уæддæр æрбацыд».
Чызг та ныхъхъус. Æз дæр ницыуал дзырдтон.
– Ныр уыцы хабæрттæн  фæстæмæ   раздахæн   куы уаид, уæд æрбацæуис?
Чызг  мæм æфхæрæнхуыз  каст æрбакодта  æмæ  сабыргай  сдзырдта:
– Ничи йын ис, ничи. Иунæг у.  Йæ тæвд та тынг бæрзонд  уыд.  Куыд  æй ныууадзин...
Мæн  иннæ  æрлæууæны  хизын   хъуыдис.   Тынг  мæ  фæндыдис чызгæн исты хорз ныхас зæгъын, фæлæ   хъæугæ  дзырдтæ  не  ссардтон.
– Дæ  ном  цы  хуыйны?
– Ленæ.
– Ленæ! Æз нæ фембæлды тыххæй газетмæ уацхъуыд ныффысдзынæн. Скъоладзаутæ йæ  бакæсдзысты   æмæ дын сæ  хъуыдытæ зæгъдзысты. Хорз?

Ныффыссут  сымах  дæр  уæ  хъуыдытæ Ленæмæ  фыстæджы хуызы.
Урочы кæрон кæнæм хатдзæгтæ: 
Цы базыдтон абон.
Цæмæн мæ хъæуы, цы базыдтон, уый? 
Куыд куыстон урочы?
Фаг активон уыдтæн?
Мæ бон уыд активондæрæй кусын?
Мæхицæн сæвæрин бæрæггæнæн (3,4,5)

 























Уæлæмхасæн 7.
Литературон- музыкалон композици
Ахуыргæнæг:                                                                            Уарзиты Иринæ
Темæ : «Мады къахфæдтыл дидинтæ зайынц»
Бæрæгбоны  равдысты хæстæ: 
Сывæллæтты ахуыр кæнын ныййарæг мадæн кад кæнын æмæ йæ уарзын, цæмæй архайой хуыздæр уæвыныл алы хъуыддаджы дæр:æгъдауы, ахуыры, æрвылбон царды.
Ахуыргæнинæгты базонгæ кæнын, ныййарæг мадыл нæ фысджытæ цы  уацмыстæ ныффыстой, уыдонимæ.  
Рæзын кæнын уарзондзинад ирон аив дзырдмæ, ирон культурæ, традицитæ æмæ æгъдæуттæм хъус дарын, зонын сæ, аргъ сын кæнын.
Залы фæлыст: сылгоймаджы, мады тыххæй рæсугъд ныхæстæ фыстæй, плакаттæ арфæйы ныхæстимæ, дидинджытæ, компьютер, проектор, музыкæ, видеоæрмæг, презентацитæ.
Эпиграф:  
«Æнæ хурæй нæ ракалынц дидинджытæ, æнæ уарзондзинадæй нæй амонд æнæ сылгоймагæй нæй уарзондзинад, æнæ Мадæй нæй цард» М.Горький
Бæрæгбоны цыд.
( Хъуысы уæздан ирон музыкæ. Рацæуынц сценæмæ 3 ахуырдзау – амонæджы.)
1 – аг амонæг: - Уæ бон хорз, зынаргъ уазджытæ, ахуыргæнджытæ æмæ ахуырдзаутæ. Зæрдиаг арфæ уын кæнæм  абон нæм кæй саккаг кодтат, уый  фæдыл. Нæ зæрдæ уын зæгъы  æнæниздзинад, уæ кæстæрты хуртæй куыд бафсæдат æмæ ма бирæ азты амондджынæй куыд фæцæрат, ахæм арфæ уæ уæд! Хонæм уæ литературон – музыкалон композицимæ 
2 – аг амонæг: Фарн, амонд, уарзондзинад, хъарм цæстæнгас, рæвдыд, хæларзæрдæ, хъæлдзæгдзинад, æрмдарын, æххуыс, фæллой, фыдыбæстæ, фæлмæн ныхæстæ,  къухты хъарм, цард - ацы дзырдты нысаниуджытæ баст сты иунæг адæймагимæ, адон дзургæйæ нæ алкæйы цæстытыл дæр ауайы æппæтæй зынаргъдæр,æппæтæй уарзондæр,æппæтæй нымаддæр Сылгоймаг!.. Царддæттæг!Фарн хæссæг! Хуры тынтæ уарæг!.. Мад!.. 
1 – аг кæсæг: 
                                   « Сылгоймагæн»     
                                   Сылгоймаг, мæ амонд,
                                   Ды мын радтай цард.
                                   Æз уымæн фæхæрын
                                   Дæ рухс номæй ард.

                                   Мæ абоны рухс цин,
                                   Мæ райсомы скаст.
                                   Дæ фенд мын фæсуры 
                                   Мæ сагъæс, мæ маст.
                                    Дæ цæстыты хъазын – 
                                    Мæ бæллицты зæй.
                                    Дæу фæндон куы рæзид
                                    Цард хъæлдзæг, фæрнæй.

                                    Уæд а дуне фестид
                                    Уæлæуыл дзæнæт,
                                    Фæуиккой быныскъуыд
                                    Лæджы катай, мæт…

                                    Сылгоймаг, дæ номæй
                                    Фæхæрын æз ард.
                                    Ды мын радтай амонд,
                                    Ды мын радтай цард!..
3 – аг амонæг: - Цы ис зæххыл зынаргъдæр мадæй? - МАД! Уыимæ баст сты нæ царды рæсугъддæр бонтæ, нæ зæрдæты æхсызгондæр мысинæгтæ. Кæд зæххыл æцæг амонд фенæн æмæ банкъарæн ис, уæд æрмæстдæр мады рухс цæсгом уынгæйæ Мады фаг хорздзинæдтæ ацы зæххыл нæй, фæлæ уый буц даргæйæ, уымæн ирон рæсугъд æгъдау дæтгæйæ бамбарæн ис, циу амонд. Цæй тæхудиаг у уыцы кæстæр, йæ хистæрты буц дарын чи зоны æмæ афтæмæй адæмы æхсæнмæ рухс цæсгомæй чи цæуы.
1 – аг амонæг: - Зындгонд уырыссаг фыссæг М.Горький фыста: «Æнæ сылгоймаг нæдæр хъæбатыр ис, нæдæр поэт!»
2 – аг амонæг:  Æвæццæгæн, зæххыл ахæм тых нæй, æмæ сылгоймагимæ кæй ис абарæн… Сылгоймаг у хуры тынтау рæсугъд æмæ фæлмæн, сылгоймаг у фарн æмæ амонд хæссæг… Сылгоймаг!.. Мад!.. Куыд æгæрон тых ис уыцы дзырдты… Ирон адæм рагæй æрæгмæ кувынц сылгоймаг – бардуагмæ, Мады Майрæм мæ, курынц дзы цот, фæдзæхсынц ыл сæ хъæбулты.
2 – аг кæсæг: 
«Зæдбадæн» 
Сæрæй Дын, сылгоймаг, æз зонгуытыл кувын,
Бæрзонд Хуыцау амондæн сфæлыста Дæу.
Дзæгъæлы нæ хонынц поэттæ Дæу рухс фын,
Зæдбадæн бæрзонды фæйлаугæ цъæх нæу.
3 – аг амонæг: - Мад… Ацы  фæлмæн, алæмæттаг дзырд фехъусгæйæ , алы кары дæр адæймаджы цæстытыл ауайы ныййарæг мад, уарзон схъомылгæнæг…
Мад у ныййарæг, хъомылгæнæг, ахуыргæнæг, зондамæнæг, хур æмæ цæсты рухс. Бирæ фыдæбæттæ федта Мад, цалынмæ йæ хъæбул схъомыл вæййы, уæдмæ, цал æгъуыссæг æхсæвы арвиты йæ кæстæры æнæмæт фынтæй  хъахъхъæнгæйæ, цал хатты йæ бахызта фыдбылыз æмæ æвзæр хъуыддæгтæй, цас уарзондзинад æмæ хъармдзинад ын балæвар кодта æнæвгъау ?! Æмæ чи фæнымайдзæн Мады хæрзтæ? Кæй бон суыдзæн Мады лæггад æмæ фыдæбонæн аккаг аргъ скæнын? Æвæццæгæн, никæй!..
3 – аг кæсæг: « Ныййарæджы зæрдæ» 
Ныййарæджы зæрдæ, ныййарæджы арм – 
Бæмбæгæй фæлмæндæр, зæрин хурау – хъарм.
Ныфсы мæсыг цотæн – йæ зондджын ныхас,
Рæвдауы кæстæры йæ цæстыты ’нгас.

Йæ цæсгомæй хуртæ' мæ мæйтæн сæ каст – 
Нæ коймæ. Хъæбулмæ – æгæрон йæ уарзт.
У ууыл æдзухдæр йæ сагъæс, йæ мæт,
Фæзæгъы: «Мæ фæндон дзæбæхæй цæрæд!»

Куы бахауæм катайы уацары мах,
Куы фæцуды царды зынвæды нæ къах,
Цæуыл ис уæд абарæн мадæн йæ зын,
Йæ мидхъуырдухæнтæ, зæрдæйы хъæрзын.

Мæрдтæй дæр нæ тавы йæ зæрдæйы хъарм,
Фынгæн нын фæдары мæрдтæй дæр йæ арм.
О, макуы йын ракæ ды, хорз хъæбул, зын,
Уадз ма стона риуæн йæ дудгæ хъæрзын.
1 – аг амонæг: - Сызгъæрин фестай, Мад! Адджын сты дæ фæлмæн ныхæстæ, дæ къухты хъарм, дæ рæвдыд цæстæнгас!..Зынаргъ æмæ кадджын у дæ ном!..  Æнæнымæц стыд дæ хæрзтæ, дæ фыдæбон!
Хуыцау зæгъæд, æмæ алы кæстæр дæр куыд æмбара ныййарæджы фыдæбон æмæ архайа, цæмæй Мады зæрдæ ма фæрисса,йæ цæстытæй цæссыг ма рхауа,фæлæ йын кæна аккаг лæггад. Хъыгагæн, Мады хæрзтæ алы хъæбул нæ фембары, куыд æмбæлы аргъ сын нæ фæкæны.
2 – аг амонæг: - Ис ахæм æмбисонд: «Мады лæггад никуыма ничи бафыста.» Æмæ уый, æцæгæйдæр, афтæ у! Фæлæ алы кæстæры хæс дæр у, цæмæй йæ хорз хъуыддæгтæй, йе’гъдау æмæ кадæй йæ мады зæрдæмæ уарзондзинад æмæ амонд хæсса, цæмæй ныййарæг уа сæрыстыр æмæ зæрдæрухс йæ хъæбулæй.
Мад амондджын вæййы йæ кæстæрты рухсæй, йæ хъæбулты амондæй. Ма бавгъау кæнæм уыцы стыр амонд ныййарæгæн!...

4 – æм кæсæг: « Куыд хорз у…» 
Куыд хорз у, - 
Ныййарæг йæ хъæбулты цинæй
Куы вæййы æгæрон æфсæст:
Йæ фæндиаг куы рæзынц
Рæсугъд æмæ буцæй,
Сæ уындæй æфсæды йæ цæст.
Куыд хорз у, - 
Ысхæссæг зæронд фыд сæ номæй
Куы ракæны барджын ныхас:
Куы дзы байрох вæййынц
Йæ дудгæ рыст бонтæ,
Бынтондæр куы’ рсысы йæ маст.
3 – аг амонæг: - Сылгоймаг!... Мад!.. Бирæ хорз миниуджытæй хайджын у?! 
 Чи сæ фæуыдзæн нымад? Чи ссардзæн уыйбæрц ныхæстæ? Цавæр аив дзырды дæсны сныв кæндзæн Мады фæлгонц!..  
 5 – æм кæсæг: «Йе’ сныхас – мæ ныфсы мæсыг»       ( Денджызты Д.)
Мидбылты куы бахуды ныййарæг,
Сагъæс риуы атайы бынтон;
Тарæрфыгæй ракасти мæнырдæм, -
Уæд кæнын мæ райгуырдыл фæсмон.
Айтынг вæййынц кæд йæ ныхы’ нхъырдтæ,
Уæд вæййын мæхицæй разы æз.
Йе сныхас – мæ ныфсы мæсыг, м’ амонд,
Йе сныхас – мæ бæллицты фæрæз.
1 – аг амонæг: - Ирон сылгоймаг!.. Ирон  Мад!... Кадджын æмæ ныфсджын, фæразон æмæ хъæбатыр. Фидар дæ, уымæн æмæ бирæ бафæрæзтай. Зын æмæ уæззау фæндæгтыл фæцыдтæ…Нæ фæцудыдтай. Дæ кады ном айхъуыст æнæхъæн дунейыл… 
 Цыфæнды зын уавæры дæр ирон сылгоймаг, ирон мад йæ уæздан ном никуы фæчъизи кодта, йæ сæрмæ æгаддзинад никуы æрхаста æмæ йæ кæстæрты дæр ахуыр кодта ирон æгъдау æмæ кадыл. Никуы фæтарст ирон сылгоймаг, мад зындзинæдтæй, йæ уд – иу рауæлдай кодта, цæйнæфæлтау йæ кæстæр фæцуда, фæтыхса… Акæсæм- ма абон фæстæмæ æмæ нæ цæстытыл ауайæд: Къостайы Сидзæргæс, Къубалты Алыксандыры   Госæма, Коцойты Арсены Саломийы, Брытъиаты Елбыздыхъойы Нана, Туаты Дауыты Нуца æмæ бирæ æндæртæ.
2 – аг амонæг: - Абон мах раст нæ уыдзыстæм нæ зæрдыл куы нæ æрлæууын кæнæм Ирыстоны  мадæлты рухс ном?!.. Цал æмæ цал ныййарæджы скодтой сæ уæлæ саутæ? Цал æмæ цал мадæн нал раздæхт йæ фырт хæсты быдырæй? Фыдыбæстæйы Стыр хæсты фæмард: 2 хæдзарæй – æвдгай фырттæ, 7 хæдзарæй – æхсæзгай фырттæ, 26 хæдзарæй – фæндзгай фырттæ, 92 хæдзарæй – цыппæргай фырттæ, 100 хæдзарæй – æртыгай фырттæ…
    Хъæбулы сæфтæн, дам, арс дæр нæ фæразы, - фæзæгъынц, фæлæ  ирон Мад тыхджындæр разынд. Нæ бары уый йæхицæн дæр æмæ хъæбулæн дæр æгаддзинад, худинаг сæрмæ æрхæссын. Разæнгард кæны йæ кæстæрты райгуырæн зæххы сæрвæлтау. Хоны сæ хъæбатыр æмæ намысы хъуыддæгтæм. Куы бахъæуа, уæд кады мæлæтмæ дæр…
6 – æм кæсæг:
Æмæ сыстади дунейы мад.
Къухтыл систа йæ иунæг бындары,
Зилы, агуры бæстыл рæстад,
Хæстæндзарæгæн йе стыр маст хъары:
 «Ма та, ма та суадз дунейыл хæст!»
Мадæн рустыл йæ цæстысыг уайы.
Дзуапп нæ рардæуыд мадæн, æрмæст
Хæстæндзарæг сызгъæрин нымайы.
Сиды идæдз ус ныр уырдæм, кæм ис
Сабыр адæмæн фарны уæлахиз:
 «Мад – дæ фæдзæхст, Уæрæсе,
Сидзæр – де уазæг, хæстæй нæ бахиз!»
3 – аг амонæг: - Æнусон кады аккаг у Хъалæгаты фондз æфсымæры мад. Уый æфсымæрон ингæны уæлхъус загъта фидарæй: « Æз радтон мæ фондз фырты Райгуырæны бæстæйы сæраппонд, æхсæзæм ма мын куы уыдаид, уæд уый дæр нæ бавгъау кодтаин…» 
Цы зæгъæм ахæм ныййарджытæн?  О, цы зæгъæм?!.. – Хъусут, ныййарджытæ! Нæ амардысты уæ хъæбултæ! Уыдон æнусмæ цæрдзысты Ирыстоны рыст зæрдæйы, уыдон æнæхъæн Ирыстоны хъæбултæ уыдысты!.. 
1 – аг амонæг: - Хъыгагæн, абон дæр дудынц хæсты хъæдгæмттæ, абон дæр зæххыл цæуы хæстытæ, алыхуызон фыдбылызтæ. Абон дæр нæ сур кæнынц мадæлты цæссыгтæ… Æмæ хæсты фæмард кадимæ Райгуырæны сæрвæлтау дæ хъæбул, - уымæн ма ис бамбарæн!... Фæлæ цæй æмæ кæй тыххæй аскъуыдысты нæ Иры сахъ лæппуты æрыгон удтæ мин фарастсæдæ нæуæдз дыккæгæм азы?                                               2 – аг амонæг: - Ацы аз рацыд дыууын фондз азы экстремисттæ нын нæ Райгуырæн бæстæмæ куы рбалæбурдтой, уæдæй нырмæ. Кадимæ бахъахъхъæдтой сæ Фыды уæзæг, бирæ ныййарджытæ баззадысты сæ хъæбултæм æхъæлмæ кæсгæйæ, бирæ сабитæ баззадысты сидзæрæй, бирæ сылгоймæгтæ идæдзæй, бирæ чызджытæ та куырдуаты. 
7 – æм кæсæг - презентаци
3 – аг амонæг: - Хорз адæм, ма ферох кæнут! Лæппуты кадджын нæмттæ. Ныййарджытæн та, дзыллæтæ арфæ кæнынц!  
 (Минута молчания)
 1 – аг амонæг: - Стыр Кадджын Хуыцау макуыуал æруадзæд фыдбылыз Ирыстоныл дæр æмæ æппæт зæххы къорийыл дæр! Кæстæртæ цъæх, сабыр арвы бын амондджынæй куыд хъомыл кæной сæ ныййарджыты фæндиаг, ахæм арфæ нæ уæд! Абон у стыр бæрæгбон – ныййарæджы кадджын бон, æмæ нæ фæнды, цæмæй нæ изæр дарддæр ацæуа хъæлдзæгдæр, цæмæй нæ мадæлты зæрдæтæ сæ кæстæрты рæсугъд æмæ хъæлдзæг архайдæй барухс уой.
2 – аг маонæг: - Æмæ цавæр бæрæгбон фидауы æнæ уæздан ирон кафтæй?
 Нæ зынаргъ сылгоймæгтæ, мадæлтæ, хотæ! Ацы кафт уын лæвар кæнынц 
( « Хонгæ» кафт.)
3 – аг амонæг: -  « Æз – сылгоймаг» - мæ. 
1 – аг амонæг: - Сылгоймаг æппæты фыццаг у Мад. Мадæлтыл фыст æрцыдысты æппæты хуыздæр æмдзæвгæтæ, мадæлтыл азарыдысты æпппæты хуыздæр зарджытæ…
2 – аг амонæг:- Мады кадджын ном цæмæй æнусон уа, уый тыххæй нæ курдиатджын поэттæ ныффыстой бирæ рæсугъд æмдзæвгæтæ. 
«Мады ном – æнусон»
Зæххыл ис иунæг хæзна царды,
Æмæ уый мад у, мæ хур, мад.
Йæ рæвдыд сау дуртæм дæр хъары,
Фæсуры зæрдæйы фæллад.
О мад, сызгъæрин мад, дæ хæрзтæй
Ды кæныс кæстæрты æнгом.
Тæхуды, зарæджы ныхæстæй, 
 Æнусон ч искæндзæн дæ ном.
Дæ къахвæд агурын нæ хæхты,
Дæу æнхъæл уардимæ кæсын,
Куырттаты стыр комы уæрæхы
Дæ хуыз мæ цæстыты хæссын.
Мæ зарæг сарæзтон дæ мæтæй,
Йæ зæлты бавæрдтон мæ уарзт.
Дæ зынаргъ Къадаты бæрзæндтæй
Мæ удмæ хур цыма æркаст.
Цы хорз у, чи сбуц кодта мады,
Æмæ йын чи радта æгъдау,
Зæххыл уый дзыллæты нымады
Йæ фарнæй батавдзæн Хуыцау.
Хуыцау та бæрзæндæй фæлгæсы,
Хæрзудтæн риссынæй тæрсы.
Хуыцау…Уый цæсгоммæ нæ кæсы.
Хуыцау… Уый зæрдæмæ кæсы.
3 – аг амонæг: Ирон фæндыр нын баззади фыдæлтæй.
У махæн та нæ хæзнаты хуыздæр.
Ирон фæндыр! Рæсугъд зæрдæйы тæгтæй
Уый райгуырди, уый равзæрди кæддæр!..
Æнæ фæндыр нæ фидауы Ирыстон!
Æнæ фæндыр мæгуыр кæны нæ зæхх! 
1 – аг амонæг: - Æмæ уый, æцæгæйдæр, афтæ у. Цы ис рæсугъддæр ирон фæндыры зæлтæй?.. Байхъусæм - ма, уæдæ– йы диссаджы цагъдмæ.
2 – аг амонæг: - Ныр та байхъусæм нæ хæрз чысыл сабитæм, 4 къласы ахуырдзаутæм. Уыдон дæр зæрдиагæй арфæ кæнынц сæ мадæлтæн, сæ нанатæн, сæ хотæн. Табуафси, нæ гыццыл хуртæ!
3 – аг амонæг: - Нæ бæрæгбон æрхæццæ кæронмæ. Иу хатт ма зæрдиаг арфæтæ кæнæм ныййарджытæн . Хуыцауы уазæг ут! уæ кæстæрты хурæй æфсæст ут, уæ лæггад уын куыд æмбарой, ахæм арфæ уæ уæд. Бирæ азты ма хъæлдзæгæй æмæ амондджынæй куыд фæцæрат, ахæм амонд уын Мады Майрæм раттæд! 
1 – аг амонæг: - Кæронбæттæны ма мæ фæнды бакæсын ахæм рæнхъытæ:
Мад дын куы ратдзæн йæ уд æмæ цæст.
Мадæн йæ хъæбул зынаргъ у.
Мады рæвдыдæй ут уе’ ппæт дæр’ фсæст,
Мад нын æнусон цырагъ у! 
2 – аг амонæг:  - Стыр бузныг нæ буц уазджытæн, стыр бузныг нæ бæрæгбоны архайджытæн! Нæ иннæ фембæлдмæ!...
( Хъуысы зарæг « Мады цæстытæ ». )
               












Уæлæмхасæн 8.
Ахуыргæнæг:                                                                                   Адеты Фатимæ
Темæ: «Ирон æвзаг дыккаг кæмæн у, уыцы скъоладзаутæн Хетæгкаты Къостайы уацмыстæ амоныны мадзæлттæ».
   Астæуккаг скъолайы ирон литературæйы урокты Хетæгкаты Къостайы сфæлдыстад ахуыр кæнынæн стыр ахадындзинад ис скъоладзауты ахуырадон æмæ хъомыладон хъуыддаджы. Ирон æвзаг дыккаг кæмæн у, уыцы скъоладзаутимæ кусгæйæ архайын хъæуы, цæмæй Къостайы сфæлдыстад уа ахадгæ уыцы сабиты æхсæн дæр. Уымæ гæсгæ ирон æвзаджы  æмæ кæсыны урокты Къостайы сфæлдыстад ахуыр кæнгæйæ пайда кæнын æмбæлы  алыхуызон  мадзæлттæй . Архайын хъæуы, цæмæй скъоладзаутæ зæрдæйæ банкъарой æмæ йын бауарзой йе сфæлдыстад. Райдайæн скъолайы Къостайы сфæлдыстадимæ ахуырдзаутæ базонгæ вæййынц фыццæгæм къласы.Йе мдзæвгæты æмбырдгонд  « Ирон фæндыр» кæрæй – кæронмæ бакасгæйæ фенæн ис, сывæллæтты темæ сæрмагонд бынат  кæй ахсы поэты сфæлдыстады. Уымæ гæсгæ фыццæгæм къласæй чингуытæ анализ скæнгæйæ фенæн ис скъоладзаутæ  кæй зонгæ кæнынц Къоста сабитæн цы æмдзæвгæтæ ныффыста, уыдонимæ. Æнæмæнг ахуырдзаутæн дзурын хъæуы, Къоста йæ уацмыстæ иронау дæр æмæ  уырыссагау дæр кæй фыста. Уырыссаг æвзаг Къостайæн кæй сси йæ дыккаг мадæлон æвзаг.
 Зæгъæм, дыккæгæм къласы чиныгмæ Къостайы æмдзæвгæтæтæй хаст æрцыдысты «Гино», «Уасæг», «Зæрватыкк». «Гино» ахуыргæнгæйæ æмдзæвгæйы мидис сбæдтæн ис Къостайы цардимæ. 
Æмдзæвгæ бакасгæйæ, адæймаджы цæстытыл цæмæдæр гæсгæ рауайы ахæм нывтæ: Хъызмыдæ, Къостайы фыдыус, чи зоны, Къостамæ хæцыди, æмæ сывæллонæн цæмæй йæ маст фæкъаддæр уа, уый тыххæй хъазы сæ гæдыимæ. Кæнæ сывæллон йæ къахыл куы ауайы, уæд ын гæды хъазæн хъул вæййы. Йæ фæлмæн хъуын ын  фæивазы, йæ уæлæ дæр æрбахуыссы æмæ йын йæ хъырнынмæ фæхъусы. Сывæллонмæ афтæ фæкæсы, цыма йын «аргъæуттæ» кæны. Къоста дæр сæ гæдыйы ардта рæвдыд. 
 Цæмæй скъоладзаутæ хуыздæр бахъуыды кæной Къостайы дæр æмæ йе ̛ мдзæвгæ дæр, уымæ гæсгæ æмбæлы раттын ахæм хæслæвæрдтæ хæдзармæ: рахæссын æмдзæвгæйы мидис нывмæ, радзурын сæхи гæдыйы тыххæй,  хъомыладон куыст бакæнын: хæдзарон цæрæгойтимæ  хъæуы лымæнæй цæрын, æфхæрын сæ не̛ мбæлы.  Ацы чиныгмæ ма хаст æрцыдис Къостайы æмдзæвгæ «Зæрватыкк» дæр. Поэт зæрватыккмæ хæлæг кæны, уымæн æмæ  Къоста йæхæдæг цæрæнбонты тохгæнæг уыд, æрмæст йæхи сæрибарыл нæ, фæлæ фылдæр йæ адæмы сæрибарыл. Ацы æмдзæвгæ ахуыр кæнгæйæ æмбæлы дзырдуатон куыст бакæнын. Скъоладзауты базонгæ кæнын ахæм дзырдтимæ: æлдар, æнæмаст, æвзыгъдæй, æнæхъыг. Уыцы дзырдты руаджы хуыздæр бамбардзысты æмдзæвгæйы мидис. Зæгъын ма æмбæлы сывæллæттæн уый,  æмæ Къоста сабитæн  кæй ныффыста, уыцы æмдзæвгæты æмбырдгон  схуыдта «Зæрватыкк», йæ бынмæ та фыст уыдис: «Мæ лæвар ирон сывæллæттæн». Зæгъын æмбæлы уый дæр: ирон скъола æмæ сывæллæтты уæззау уавæр истæмæй фæрогдæр кæныны тыххæй  фыссæг  кæй  сфæнд кодта ирон æвзагыл чиныг саразын. Уымæй уæлдай ма  Къоста йæ сабийы бонты цы федта æмæ  бавзæрста хорзæй дæр æмæ æвзæрæй дæр, цæмæй фæцух, цæмæ бæллыд, уыдон схай кодта Иры сывæллæттæн.   Къостайæ  сывæллæттæ никуы уыдысты рохы, суанг тынг зын уавæрты куы уыд, уæддæр. 
Херсонæй ма  йæ фыстæджыты дæр фыста:
«Сывæллæттимæ дæр дугъы уайын, хъазын пурти къуырынæй…»
«…Мæ фысымтæм ис авд сывæллоны. Байуæрстон сын кърандæстæ  
æмæ тетрæдтæ, ахуыр сæ кæнын. Изæры къардиуы былыл фæзарæм, райсом та балхæндзыстæм пурти æмæ къуырынæй дæр  хъаздзыстæм…». 
Ацы писмойы ныхæстæ дзургæйæ сæм  хъæуы  равдисын  Къоста сывæллæтты æхсæн кæм ис, уыцы ныв.
Æмбæлы ма раттын  хæслæвæрд, цæмæй фылдæр базоной зæрватыччы тыххæй.  Цæмæй бамбарой,  цæмæн æй хоны поэт æнæхъыг, æнæмаст цæрæг, уый.
 Поэты иннæ æмдзæвгæ «Уасæг» ахуыргæнгæйæ ахуырдзаутимæ скæнын æмбæлы беседæ. Цавæр хæдзарон мæргътæ зонынц? Кæцы маргъæн ис сызгъæрин къоппа? (золотой гребешок), кæцы маргъ фæуасы райсом раджы? Равдисын сæм мæргъты нывтæ дæр презентацийы хуызы, зарæг сыл æвæрдæй. Уæдæ Къоста уасæгыл цы æмдзæвгæ ныффыста,  уымæд ма байхъусæм æмæ йæ равзарæм, цымæ цы цæстæй кæсы поэт уасæгмæ æмæ йын цæмæн уайдзæф кæны? Дзуæппыты фæстæ сабитимæ æрцæуын ахæм хатдзæгмæ: æвæццæгæн, ма сидзæр сывæллонмæ фынæй кæнын цыдис, фæлæ йæ иуæй Хъызмыда хъыгдары, иннæмæй та сæ уасæг. Æмæ кæд фыдыусы ныхмæ йæ бон ницы дзурын у, уæд уасæгæн та кæны уайдзæф. Сывæллоны уавæр  бамбарын сын зын нæу, сæхæдæг дæр скъоламæ цæугæйæ ахæм уавæры вæййынц. 
   Æмдзæвгæ «Лæгау» бакæсыны размæ скъоладзаутимæ аныхас кæнын æмбæлы, абон дæр тынг актуалон кæй у, ууыл. Бирæтæ ахуырмæ, чиныгмæ уæлæнгай цæстæй кæсын райдыдтой, æмæ уый раст нæу. Къоста йæхæдæг дæр стыр аргъ кодта чиныгæн, скъолайæн, ахуырæн. Уыцы беседæйы фæстæ скъоладзаутæ хуыздæр бамбардзысты поэт йе ̛мдзæвгæйы цы фæдзæхсы сабитæн, уый. Æмдзæвгæ бакæсыны фæстæ рахатынц Къоста, йæ кары лæг, куыд фæлмæн хъæлæсы уагæй дзуры йæ кæстæрмæ, аразы йæ раст фæндагыл, рæдийын æй нæ уадзы. Ахуыр сæ кæны фæллой уарзыныл, хи дарыны æгъдæуттыл, зындзинæдтæй нæ тæрсын. Уæдæ ма кæй ис абарæн Къостаимæ, чи уæм дзуры æдзухдæр рæвдаугæ хъæлæсæй, чи уын амоны зонд? Сабитæ сæхæдæг хатдзæгмæ æрцæуынц. Æмдзæвгæмæ ма скæнæн ис пантамимæ дæр. Иу скъоладзау æй аив дзуры, иннæ та йæ амоны цæуыл дзы дзырд цæуы, уый. Хуыздæр чи бакаст æмæ растдæр чи равдыста æмдзæвгæйы мидис, уыдон хорзæхгонд æрцæуой лæвæрдтæй. 
   Къостайы  æмдзæвгæ «Фыдуаг» цæмæй  хуыздæр  бамбарой  ахуыр-дзаутæ, уымæ гæсгæ зæгъын æмбæлы,  бирæ сывæллæттæ Къостайы рæстæг æххормаг кæй  æййæфтой. Æмæ ацы лæппу дæр стонг у, фæлæ йæ нæ фæнды, исчи йæм хъуса, кæнæ кæса. Уымæн æмæ йæм кæрдзыныл  кæуын  худинаг кæсы. Æцæг лæг суæвын кæй фæнды, уый хъуамæ хъаруджын уа, стонг æмæ уазалæн  дæр  быхса, афтæ хъуыды кæны Къоста æмæ сабиты дæр ууыл ахуыр кæны. 
 Зæгъын ма мæ фæнды «Скъолайы лæппу»- йы тыххæй. 
Æмдзæвгæ ахуыр кæнгæйæ фæйнæгыл æмбæлы æрцауындзын цырд, сæрæн скъоладзауы нывтæ. Сывæллæттæн  æмдзæвгæ кæсгæйæ ма нывтæ дæр куы уыной, уæд куыд нæ сæвзæрын кæндзæн ахуырмæ,  куыстмæ тырнындзинад. Скъоладзауты хъæуы æркæнын хатдзæгмæ: ахуыр кæнын сывæллонæн йæ сæйрагдæр хæс кæй у.
  5-æм къласы чиныгмæ хаст æрцыди æмдзæвгæ «Балцы зарæг». Йæ асмæ гæсгæ чысыл у, фæлæ йæ ахадындзинад поэты сфæлдыстады у æгæрон. Скъоладзаутæ фылдæр хатт зонгæ вæййынц æмдзæвгæимæ. Фæзонынц æй зæрдывæрдæй, фæлæ уацмысы арф идейон хъуыды сабитæ нæ фембарынц. Цæмæй ахуыргæнинæгтæ раст бамбарой æмдзæвгæйы арф æмæ вазыгджын хъуыды, уый тыххæй йæ бакæсыны агъоммæ ахуыргæнæг сараза цыбыр беседæ адæмты хæлардзинады æмæ ахастыты тыххæй. Скъоладзаутæ æнæмæнг хъуамæ зæгъой сæ хъуыдытæ, сæ къласы ахуырдзауты æхсæн дæр цавæр  ахастдзинæдтæ ис, уый тыххæй. Æрхæссой бæлвырд дæнцæгтæ сæ цардæй. Уый фæстæ ахуыргæнæг æрдзура, Къоста адæмы ̛ хсæн хæлардзинад тауæг кæй уыдис. Поэты стырдæр бæллицтæй иу уыдис, цæмæй æппæт адæмты ̛ хсæн фидар кодтаид иудзинад, æфсымæрдзинад, уарзондзинад. Йе̛  мдзæвгæ «Балцы зарæг»-ы поэт сиды ирон фæсивæдмæ, цæмæй кæрæдзийæн аргъ кæной, уарзой кæрæдзийы æфсымæртау. Сиды фæсивæдмæ, цæмæй адæмы мæт, адæмы сагъæс айсой сæ зæрдæтæм, «дзыллæйы номæй скæной сæ тырыса» æмæ цæуой размæ, рухсмæ. Къоста кæд йæ рæстæджы фæсивæдмæ сидтис, уæддæр абон дæр уыцы æмдзæвгæ актуалон у.
    6-æм къласы ахуырдзаутимæ «Бирæгъ æмæ хърихъупп» ахуыргæнгæйæ  зæгъын  хъæуы, Къоста æрмæст æмдзæвгæтæ кæй нæ фыста сабитæн, фæлæ ма  баснятæ дæр. 
    Стыр аргъ  кæй кодта адæмон сфæлдыстадæн, æмбырд кодта аргъæуттæ, зарджытæ, таурæгътæ. Пайда кодта æмбисæндтæй. Уыдоны бындурыл ныффыста цалдæр басняйы. Баснятæ фыссыныл ахуыр кодта зындгонд уырыссаг баснятæ фыссæг И.А. Крыловыл. Беседæйы фæстæ басня сæ зæрдæмæ фæцæудзæн, æви нæ, уый ахуыргæнæджы аив кастæй аразгæ у. Цас æй арæхстджындæрæй бакæса, уыййас ын арфдæр бамбардзысты йæ хъуыды. Басня ратæлмац кæныны, равзарыны фæстæ, сывæллæттæ сæхæдæг хъуамæ скæной хатдзæгтæ, æрхæссой æмбисæндтæ басняйы мидисмæ уырыссаг æвзагыл, стæй сæ иумæйагæй ратæлмац кæной. Къласы сабитæ æвзарынц басня рольтæм гæсгæ бакæсын. Цæмæй басня сæ зæрдæмæ фæцæуа æмæ йæ хуыздæр бахъуыды кæной, уый тыххæй ма хъæуы скъоладзауты конд иллюстрацитæй  саразын презентаци æмæ йыл сæвæрын басняйы ныхæстæ. Æмдзæвгæ зæрдывæрдæй сахуыр кæныны фæстæ сывæллæттимæ бацæттæ кæнын инсценировкæ. 
 Æрдзы тыххæй фыст æмдзæвгæтæ «Сæрд», Фæззæг», «Зымæг» ахуыр кæнгæйæ архайын хъæуы ууыл, цæмæй сывæллæттæ афæдзы афонты миниуджытæ иронау дзурын ахуыр кæной, æрдзы цы ивддзинæдтæ фæзыны, уыдон зоной. Нывтæм гæсгæ дзырдбæстытæ æмæ цыбыр хъуыдыйæдтæ аразой . Зæгъæм «Фæззæг» ахуыр кæнгæйæ сцымыдис кæнын сывæллæтты, зæгъын сын, иронау фæззæджы тыххæй дæсны куы радзурæм, уæд нын «Фæззæг»  йæ дыргътæ æмæ халсартæй фæхай кæндзæн. Байхъусын æмбæлы æрдзы зæлтæм, цæмæй базоной афæдзы афон.
   Къостайæн йæ æмдзæвгæтæ бакæсын æмæ сын сæ мидис бамбарыны, фæстæдæттын хъæуы идейон аивадон анализ. Уымæн та ахуыргæнæг раздæр æрцæттæ кæны, скъоладзаутæй бæлвырд хъуыды чи фæдомы, ахæм фæрстытæ æмæ куысты хуызтæ. 
    Къостайы æмдзæвгæтæ ахуыргæнгæйæ æнæмæнг зонгæ кæнын хъæуы сабиты йæ царды фæндæгтимæ. Фыссæджы биографийæ дæттын хъæуы, æрмæстдæр скъоладзаутæ цы уацмыс ахуыр кæнынц, уыимæ комкоммæ чи æххуыс кæна, ахæм æрмæг. Кæд бæлвырд къласы Къостайы царды хабæртты тыххæй программæйы лæвæрд нæ цæуы, уæддæр ахуыргæнæг хъуамæ хæрз цыбырæй æрдзура поэты сидзæр сабийы бонтыл. Куыд баззад хæрз чысыл сабийæ æнæ мадæй, куыд хæлæг кодта фæлмæн къухты рæвдыдмæ, куыд-иу фарста, йæ мадæй, хорз æй чи зыдта, уыдоны, сæ ныхæстæм гæсгæ куыд сарæзта йæ мады портрет æмæ куыд рауад æцæгæйдæр йæ ныййарæджы хуызæн. Равдисын сæм «Мады портрет».
Æмбæлы скæнын урок- экскурси, æмæ абалц кæнын Къостайы райгуырæн хъæу Нармæ. Уый æнцонтæй бафтдзæн къухы Нары хуызистыты фæрцы..
  Цæмæй Къостайы цард æмæ сфæлдыстад лæмбынæг бамбарой æмæ банкъарой, уый тыххæй уæлдай æргом аздахын хъæуы фæсурокты куыстмæ. Къостайы  гуырæнбонмæ саразын æмдзæвгæ кæсджыты конкурстæ, рауадзын къулы газеттæ, скæнын поэты уацмыстæм нывтæ, ацæууын Къостайы музеймæ. 
 Иумæйагæй куы дзурæм, уæд ирон æвзаг дыккаг кæмæн у, уыцы скъоладзаутимæ Къостайы æмæ иннæ поэты сфæлдыстад ахуыр кæнгæйæ æмбæлы ног технологитæй, алыхуызон мадзæлттæй пайда кæнын. Зæгъæм, уацмыстæ ахуыргæнгæйæ фыццаджыдæр хъæуы мотиваци скæнын. Цæмæй цавæр æмдзæвгæ ахуыр кæндзысты, уымæ сæхæдæг æрцæуой, уый тыххæй æмбæлы скæнын дзырдбыдтæ дæр, сæйраг дзырд æмдзæвгæйы сæргондимæ, кæнæ хуызджын нывтæ бацæттæ кæнын,  презентаци скæнын æмæ аф. д.
Алы урочы дæр хъæуы дзырдуатон куыст, æнæзонгæ дзырдтыл хъуамæ афтæ лæмбынæг бакусой, æмæ уацмысы мидис сывæллæттæ  кæсгæйæ æмбаргæ куыд кæной. Скæнын презентацитæ хуызджын нывтимæ æмæ сыл сæвæрын æмдзæвгæйы ныхæстæ, цæмæй презентацимæ кæсгæйæ æмæ хъусгæйæ сæ зæрдæтæм тынгдæр бахъара уацмыс, сæ цæстытыл ауайа æмæ йæ уæд хуыздæр бамбардзысты. 
  Ирон æвзаг дыккаг кæмæн у, уыцы скъоладзауты дæр кæсын ахуыр кæнын хъæуы, сæ функционалон нысаниуæгмæ гæсгæ. Скъоладзауты  фæцалх  кæнын хъæуы æмбаргæ  кастыл . Ахуырдзаутæ хъуамæ фæцалх уой тæлмац кæныныл.  Тæлмац кæнгæйæ сывæллон хъуамæ тырна тексты мидис бамбарынмæ, йæ сæйраг хъуыды йын раргом кæнынмæ. 
5-æм, 6-æм кълæсты  ахуырдзауты ахуыр кæнын  информаци агурын æмæ йемæ  кусын, æфтауын сæ хибарæй кусыныл, бацæттæ сæ кæнын æхсæнады цæрынмæ. 
  Алы ахуыргæнæджы размæ æвæрд ис хæс: скъоладзауты царды раст фæндагыл сæвæрын; бауарзын сын кæнын фæллой, райгуырæн бæстæ, мадæлон æвзаг,  æмæ  кæй зæгъын хъæуы, Къостайы æмдзæвгæтæ дæр рæзгæ фæлтæры ахуыр кæнынц ууыл.




Уæлæмхасæн  9.

Темæ: «Растфыссынадыл кусыны мадзӕлттӕ».
Хӕмыцаты Фузӕ
    Ирон ӕвзаджы ахуыргӕнӕгӕн йӕ куысты стыр бынат ахсы скъоладзауты растфыссынадыл кусын. А фӕстаг рӕстӕджы та ахуырдзаутӕн, зӕгъӕм ис ӕмӕ гыццыл кӕй кӕсынц чиныг, уымӕ гӕсгӕ, тынг фӕцудыдтӕ сӕ орфографи (растфыссынад).
Цӕмӕй уыцы куыст нывыл цӕуа, уый тыххӕй хъӕуы тынг бирӕ кусын. Æмӕ уӕд къухы бафтдзӕн ӕстыстдзинӕдтӕ дӕр.
 Куысты фӕлтӕрддзинад куыд ӕвдисы, афтӕмӕй арӕхдӕр ӕмбӕлы дзырдты дамгъӕцух кӕнӕ иу дамгъӕ иннӕимӕ фемхӕццӕ  кӕныны рӕдыдтытӕ.
Рӕдыдтытӕ фылдӕр вӕййынц уый тыххӕй, ӕмӕ скъоладзаутӕ мырон-дамгъон анализ кӕнынма нӕма фӕарӕхсынц.
Растфыссынадыл кусыны мадзӕлттӕм хауынц:
1.Чиныгӕй текст рафыссын.
Ацы куысты хуызӕй арӕхдӕр пайда кӕнӕм 4-7 кълӕсты.
Цӕмӕй скъоладзаутӕ раст фыссыныл фӕцахуыр уой, уый тыххӕй архайын хъӕуы ууыл, цӕмӕй алы морфемӕ дӕр ӕнӕ ахъуыдыгӕнгӕйӕ ма цӕуа фыст. Растфыссыны агъоммӕ дзырдӕн анализ куы нӕ скӕнай, уӕд сывӕллӕттӕ хибарӕй кӕй ӕххӕст кӕной, уыцы куысты рӕдыд скӕнынц.
2. Фӕдзӕхстон, уынгӕ ӕмӕ ӕмбарынгӕнӕн диктанттӕ.
Алкӕцы хуыз дӕр равзарӕм хицӕнӕй.
А) Фӕдзӕхстон диктант аразгӕйӕ, рагацау рахицӕн кӕнӕм, дзырдтӕй сӕ растфыссынадмӕ хъус ӕрдарын кӕмӕн хъӕуы, уыдон. Ныффыссӕн сӕ ис фӕйнӕгыл дӕр. Ахуыргӕнӕг текст ӕвзаргӕйӕ раздӕр сбӕрӕг кӕны, цавӕр дзырдты растфыссынад ныффидар кӕнын хъӕуы, уыдон.
Скъоладзаутӕй иу  дзуры ацы дзырдтӕ хъӕрӕй фысгӕ-фыссын, ӕмбарын сын кӕны сӕ хъуыды ӕмӕ сбӕлвырд кӕны,хъӕугӕ дзырдты куыд ӕмӕ цӕмӕн афтӕ фыссӕм, уый. Дзуапп фаг ӕххӕст куы нӕ уа,уӕд ӕй ахуыргӕнӕг йӕхӕдӕг баххӕст кӕндзӕн афтӕ, цӕмӕй дзы дарддӕр рӕдыд мачиуал скӕна.
Фӕдзӕхстон диктанттӕ аразӕн ис кӕцыфӕнды бӕлвырд грамматикон темӕ ахуыргӕнгӕйӕ. Ис райсӕн куыд кӕрӕдзийыл баст тексттӕ, афтӕ хицӕн хъуыдыйӕдтӕ дӕр, стӕй хицӕн дзырдтӕ дӕр.
Райсӕм, зӕгъӕм, темӕ «Зылангон ӕмӕ ӕзылангон ӕмхъӕлӕсонтӕ», ахуыргӕнгӕйӕ ахӕм дзырдтӕ:
тӕбӕгътӕ , ныссагъта, барывта, хъӕдындзтӕ, ӕхсӕвтӕ, ӕхсидӕвтӕ, бабызтӕ, сыхӕгтӕ ӕмӕ ӕнд.
Дзырдуатон диктант фыссыны размӕ сывӕллӕттӕ ахуыргӕнӕджы ӕххуысӕй раздӕр бакусынц, дзырдты зылангон  ӕмӕ ӕзылангон мыртӕй гуырысхойагӕй кӕцытӕ хъуысы, уыдоныл.
Лӕвӕрд дзырдты ӕзылангон ӕмхъӕлӕсон т, йӕ размӕ цы ӕмхъӕлӕсонтӕ ис (гъ, в, дз, г) уыдоны  архайы йӕхи хуызӕн скӕныныл х, ф, ц, к – йы хуызӕн.
Фысгӕ та сӕ кӕнӕм дзырдарӕзтмӕ гӕсгӕ, ома, сӕ уидӕгты цы мыр ис, уый нысангӕнӕг дамгъӕтимӕ.
Ацы ӕгъдауӕн ма бацамонӕн ис ӕндӕр хуызы дӕр: дзырд  афтӕ аивын, ӕмӕ дыззӕрдыггаг ӕмхъӕлӕсоны фӕстӕ куыд уа хъӕлӕсон кӕнӕ та ӕмхъӕлӕсон:  тӕбӕгъы, барувын,ныссагъди ӕмӕ ӕнд.
Ахӕм раиртӕстытӕ скӕныны ӕмӕ ӕппӕт дӕр бамбарын кӕныны фӕстӕ скъоладзаутӕ ахуыргӕнӕджы кастмӕ гӕсгӕ райдайынц фыссын текст.
ӕ) Æмбарынгӕнӕн кӕнӕ орфографион диктант.
Ацы диктанты хуыз аразгӕйӕ фӕйнӕгыл дзардтӕ фыст цӕуынц искӕцы дамгъӕтӕ цухгондӕй.
Скъоладзаутӕ кӕсынц дзырдтӕ, агурынц сын хъӕугӕ дамгъӕтӕ. Стӕй, ахуыргӕнӕджы кастмӕ хъусгӕйӕ, фыссынц текст.
Зӕгъӕм, райсӕм мӕнӕ ахӕм текст:
Нартыл скодта фыд зымӕг. Ныууарыдис залты мит. Иубон ӕрӕмбырд сты се’стыр хӕдзармӕ ӕмӕ уынаффӕ кӕнынц сӕ фосы искӕдӕм фескъӕрыныл. Дзурынц Уырызмӕгмӕ: « Ды бирӕ фӕцыдтӕ балцы, зоныс бӕстӕтӕ иууылдӕр: чи зоны, ахӕм бӕстӕ фехъуыстаис, зымӕг мит кӕм нӕ вӕййы». «Ахӕм бӕстӕ бӕргӕ зонын,- загъта Уырызмӕг, - денджызы был Тары фыртты бӕстӕ. Уым зымӕг кӕрдӕг уӕрагмӕ вӕййы, фӕлӕ зын у уырдӕм фос аскъӕрынмӕ ныфс бахӕссын. Дыууӕ ӕфсымӕры сты уыдон. Сӕ иуӕй куы аирвӕзай, уӕддӕр иннӕмӕй нӕ аирвӕздзынӕ.
Бирӕ фӕдзырдтой, фӕлӕ куы ничи разы кодта, уӕд бауынаффӕ кодтой хӕлттӕ сӕппарын.» (Нарты кадджытӕ)
Дӕргъвӕтин ӕмхъӕлӕсонты растфыссынад ныффидар кӕнынӕн ацы фысгӕ куыстӕн ис саразын дыууӕ хуызы:
а) дзургӕйӕ сбӕрӕг кӕнын, дӕргъвӕтин ӕмхъӕлӕсонтӕ цы дзырдты ис, уыдон.
Радгай скъоладзаутӕ ахуыргӕнӕджы фарстмӕ гӕсгӕ ӕвзарынц хъӕугӕ дзырдты растфыссынад, бӕстон амонынц сӕ иуты-дт цӕмӕн фыссӕм, иннӕты дыууӕ т-йы.
ӕ) дӕргъвӕтин ӕмхъӕлӕсонтимӕ дзырдтӕ фӕйнӕгыл ныффыссын, ӕрмӕст орфограммӕ цухӕй.
б) Уынгӕ диктанты рӕстӕджы скъоладзаутӕ фӕйнӕгыл фыст текстӕн анализ скӕнынц, равзарынц  бӕстон хъӕугӕ орфограммӕтӕ, стӕй йӕ уӕд фехал ӕмӕ йӕ ныффыссын кӕнын тетрӕдты.
Кӕнӕ райсӕн ис чиныджы текст, бӕлвырд равзар зӕрдӕхсаинаг орфограммӕтӕ, уый фӕстӕ, чиныг сӕхгӕнгӕйӕ,ахуыргӕнӕджы кастмӕ хъусгӕйӕ, скъоладзаутӕ фыссынц.
Ацы диктанты хуызӕй пайдагӕнӕн ис III –IV кълӕсты.
в) Орфографион-дзырдуатон куыст.
Мадӕлон ӕвзаджы урокты егъау бынат хъуамӕ ахса дзырдуатон – орфографион куыст. Ацы куыст ӕппӕт кълӕсты дӕр арӕзт куы цӕуа, ӕвзаджы урокты азӕй-азмӕ зындӕр ӕмӕ фылдӕргӕнгӕ куы цӕуа, пайда дӕр ӕрмӕст уӕд уыдзӕн.
Растфыссынад бахъуыды кӕнынӕн ӕмӕ ныффидар кӕнынӕн ахъаз уыдзысты:
а) дзырд уӕнггай ӕмӕ ӕнӕхъӕнӕй раст хъӕлӕсыуагӕй каст куы цӕуа;
ӕ) сывӕллӕттӕ кӕрӕдзимӕ хӕстӕг дзырдтӕ кӕрӕдзиуыл куы барой, сӕ иумӕйаг миниуджытӕ ӕмӕ хицӕндзинӕдтӕ сын куы иртасой;
б) дзырдтӕн сӕ растфыссынад ӕмӕ нысаниуӕг дзырдуӕтты куы агурой;
в) скъоладзаутӕ дзырдтӕ сӕхи конд дзырдуӕтты куы фыссой;
г) скъоладзаутӕ уыцы дзырдтӕй дзырдбӕстытӕ кӕнӕ хъуыдыйӕдтӕ куы аразой ӕмӕ сӕ ныхасы пайда кӕныныл куы архайой.
Растфыссынадыл дзургӕйӕ стыр бынат ахсы рӕдыдтытыл куыст. Сбӕлвырдгӕнӕн куыст ныффыссыны фӕстӕ рӕдыдтытыл ӕнцонӕй бакусӕн уыдзӕн, ахуыргӕнӕг лӕмбынӕг классификации куы скӕнӕ, уӕд.
Бакусӕн ис афтӕ:
Ахуыргӕнӕг текст куы раст кӕна, уӕд йӕхи тексты рӕдыд фӕбӕрӕг кӕндзӕн, цал хатты ӕмбӕла (ома рӕдыд), уал хатты йӕ бахахх кӕн.
- ӕнцонӕй хатдзӕг скӕнӕн ис, ӕвзӕр цы ӕрмӕг бамбӕрстой, фылдӕр хъус цавӕр орфограммӕмӕ ӕрдарын хъӕуы, уый.
Бӕстон анализ куы скӕнӕм рӕдыдтытӕн, уӕд ӕрцӕудзыстӕн, зӕгъӕм, мӕнӕ ахӕм хатдзӕгтӕм:
Фылдӕр рӕдыдтытӕ скодтой:
- ӕмхъӕлӕсон мырты растфыссынады;
- номдарты бирӕон нымӕцы растфыссынад тасындзӕг кӕнгӕйӕ;
- мырты дӕргъвӕтиндзинад разӕфтуанты фӕстӕ;
- дӕргъвӕтин ӕмхъӕлӕсонты растфыссынад.
Æппӕт рӕдыдтытӕ дӕр цӕмӕй ахуыргӕнӕгӕн зындгонд уой, уый тыххӕй скӕнын ӕмбӕлы сӕрмагонд тетрад. Уым алы скъоладзауӕн дӕр лӕвӕрд цӕуы 1-2 сыфы. Уым бӕрӕг кӕны алы фысгӕ куысты хуыз дӕр.
Мӕнӕ ахӕм схемӕмӕ гӕсгӕ :
Ном, мыггаг.
Кӕд фыст ӕрцыд.
Фысгӕ куысты хуыз.
Цавӕр рӕдыдтытӕ скодта.
Сӕрмагонд куыст.
Аст рӕдыдӕй фылдӕр цы куысты ис, уыдон хӕдзармӕ раттын, цӕмӕй сыл бӕстон бакуса скъоладзау.

Рӕдыдтытыл бакусын.
Скъоладзаутӕн сӕ тетрӕдтӕ байуарын. Хуыздӕр чи ныффыста, уыдонӕй раппӕлын, иннӕтӕн, сӕ рӕдыдтытыл хорз куы бакусой, уӕд иннӕ хатт хуыздӕр ныффысдзысты.
Ахуыргӕнӕг фӕрсы скъоладзауты, цы рӕдыдтытӕ ӕруагътой, уыцы раиртӕстытӕй. Йӕхи классификацимӕ гӕсгӕ нымайы темӕтӕ, рӕдыд кӕд скодтой. Дзырдтӕ равзарын сӕ арӕзтмӕ гӕсгӕ, хъуыдыйӕдтӕ дӕр ӕрхъуыды кӕнын.
Афтӕ равзарын ӕппӕт рӕдыдтытӕ дӕр схемӕмӕ гӕсгӕ:
- фонетикон рӕдыдтытӕ;
- морфологон рӕдыдтытӕ;
- синтаксикон рӕдыдтытӕ.
Ахӕм бӕлвырд куыст хъуамӕ цӕуа дзырдарӕзтыл ӕмӕ растфыссынадыл алы урочы дӕр. Æмӕ уӕд ахуыргӕнӕджы куыст дзӕгъӕлы нӕ фӕуыдзӕн.
Фӕлӕ ӕппӕты хуыздӕр та у, махмӕ гӕсгӕ, скъоладзауты чингуытӕ, газеттӕ кӕсыныл фӕцалх кӕнын. Уый ма ахъаз у сӕ дзырдуат хъӕздыгдӕр кӕнынӕн дӕр.











Уæлæмхасæн 10.

Темæ : «Нывæцæныл кусыны методикæ райдайӕн кълӕсты».
Райдайæн кълæсты мадæлон æвзагыл ахуыр кæныны стыр ахадындзинад ис изложени æмæ нывæцæныл. Нывæцæныл кусгæйæ, ахуыргæнинæгтæ ахуыр кæнынц логикон æмæ грамматикон æгъдауæй хъуыдытæ кæрæдзийы фæдыл раст равæрын, ныхасы дзырдтæй раст пайда кæнын, хъуыдыйæдтæ раст аразын.
Сывæллоны логикон хъуыды рæзын кæнын та нысан кæны сывæллонæн йæ дунеæмбарынад рæзын кæнын, хъуыдыйыл æй æфтауын.
Нывæцæны ахуыргæнинаг æвдисы йæхи хъуыдытæ, йæхи цæстæнгас, йе'нкъарæнтæ, уый дзы домы сфæлдыстадон хъару, сæрибар, удæгас хъуыды æмæ алфамбылайы цард зонын, пайда дзы кæнын, цæмæй йæ бон уа темæ ирдæй  равдисын.
Хъуыдыты фæд-фæдыл равæрд, сæ логикон бастдзинад у нывæцæны сæйрагдæр домæн. Уыцы домæныл сывæллæтты ахуыр кæнынц цадæггай. Уый тыххæй хъуамæ ахуыргæнæг бæлвырд зона пъланыл кусыны хуызтæ.
Нывæцæны куыстæн ис æртæ этапы:
Нывæцæнмæ бацæттæ кæнын (мидис равзарын, пълан саразын, дзырдуатыл бакусын, хъуыдыйæдтæ равæрын, рæдыдтытыл бакусын, фысгæ-фыссын орфографион рæдыдтытæ куыд нæ скæной, афтæ).
Нывæцæн ныффыссын.
Рæдыдтытыл бакусын.
Ахуыргæнæг сывæллæттæн æххуыс кæны, канд  нывæцæнмæ цæттæ кæнгæйæ нæ, фæлæ фысгæ-фыссын дæр. Фысгæ-фыссын кæсы ахуыргæнинæгты куыстытæ æмæ сын дзуры, хуыздæр цавæр дзырдæй спайда кæнын хъæуы, кæнæ цавæр хъуыдыйадæй, дзырд раст куыд ныффыссын хъæуы æмæ а.д.
Ахуыргæнинæгтæ куы фæцалх уой уыцы куыстытыл, уæд сæ фæстæдæр ахуыргæнæджы æххуыс уыйбæрц нал хъæудзæн. Куыд фæстæдæр, афтæ ахуыргæнинæгтæ сæхæдæг уæгъдибарæй араздзысты ахæм куыстытæ.
Райдайæн кълæсты программæйы амынд цæуы, афæдзы дæргъы алы къласы дæр ахуыргæнинæгтæ цал сочиненийы хъуамæ ныффыссой, уый.
Фыццаг-дыккаг кълæсты, цалынмæ сывæллæттæ фыссын нæ базоной, уæдмæ арæзт цæуы дзургæ фæлтæрæнтæ.
Уыдонæн сæ нысан у-ныхас рæзын кæнын.
Дыккаг-æртыккаг кълæсты дзургæ фæлтæрæнтæ-хи ныхæстæй радзырд ахуыргæнæджы пъланы ахсынц сæйраг бынат.
Райдайæн кълæсты ахуыргæнинæгтæн фылдæр хатт сæ нывæцæнтæ вæййынц таурæгъон хъуыдыйæдтæй фыст, фæлæ æртыккаг къласы та нывæцæн, гæнæн ис, æмæ уа æрфыстимæ. Зæгъæм: «Цавæр чингуытæ уарзын æз кæсын.», «Мæ зæрдæмæ тынгдæр цавæр куыст цæуы.» æмæ а.д.
Иуæй-иу ахуыргæнджытæ, скъоладзаутæ сæ фысгæ куыстыты (нывæцæнты) рæдыдтытæ куы скæной, зæгъгæ, уымæй тæрсгæйæ нывæцæнтæ фыссын аргъæвынц фæстæдæрмæ, 3-аг къласмæ.
Гæнæн ис, æмæ уыцы хъуыддагæй тæрса ахуыргæнæг, изложенитæ æмæ нывæцæнтæ фысгæйæ, орфографийыл куы нæ кусы, уæд.
Цы ма уа уымæй цымидисагдæр, сывæллоны йæ хъуыдытæ аив, фæлгонцджын æвзагæй фыссын сахуыр кæнын, ахон æй аив дзырдты дунемæ…
Скъолайы хæс у сывæллæттæн сæ мадæлон æвзагæй уый бæрц зонындзинæдтæ раттын, цæмæй йыл сæ бон æнæкъуыхцыйæ дзурын уа. Уый та ахуыргæнæджы къухы æрмæст уæд бафтдзæн, æмæ мадæлон æвзаджы уроктæ арæзт куы цæуой теоретикон зонындзинæдты æмæ сывæллæтты хъуыды æмæ ныхас рæзын кæныны бындурыл. Мадæлон æвзаджы программæты дæр уыцы хъуыддаг нымайынц бæрнон æмæ ахсджиаг хъуыддагыл, уымæ гæсгæ, ныхасы рæзтмæ алы къласы дæр стыр æргом здæхт цæуы. 
Ныхас хъуамæ мидисджын, раст æмæ æнцонæмбарæн уа. Æвзаг æнгом баст у хъуыдыимæ, уымæ гæсгæ, ныхасы рæзтыл кусæн нæй, хъуыды нæ рæзын кæнгæйæ. Мадæлон æвзаджы руаджы сывæллæттæ райхалынц сæ хъуыдытæ дзургæ æмæ фысгæ ныхасы. Уæдæ мадæлон æвзаг зонын æххуыс у сывæллæттæн иумæйаг рæзтæн. Хуымæтæджы нæ фыста зындгонд ирон критик Тыбылты Алыксандр йæ уацы, зæгъгæ, сывæллон зонды мæсыг самайдзæн æрмæстдæр йæхи æвзагыл, йæ мадæлтæ йын авдæны зарджытæ кæуыл кодтой, уыцы æвзагыл.
Уæдæ мадæлон æвзаг ахуыр кæныны сæйрагдæр хæс у- сывæллæттæн сæ мадæлон æвзагыл сæ ныхас райрæзын кæнын æмæ сын сæ зонды мæсыг самайын.
Ныхасы рæзтыл куысты сæйраг бынат ахсы сывæллæтты нывæцæнтæ фыссын сахуыр кæнын. Уый ахсджиаг фæрæз у сывæллæттæн сæ зонд, се'взаг æмæ сæ хъуыды рæзын кæныны хъуыддаджы.
Мæнмæ гæсгæ, ницы ис уымæй ахсджиагдæр, сывæллоны йæ хъуыдытæ аив, фæлгонцджын æвзагæй дзурын æмæ фыссын сахуыр кӕнын, аив дзырдты дунемæ йæ ахонын.
Нывæцæныл кусынæн скъолайы, райдайæн кълæсты, бæлвырд фæтк ис. Фыццаг къласы чысыл эмоционалон радзырдæй райдайгæйæ, нывæцæн уæлдæр кълæсты рахизы сабыргай стыр æмæ ахсджиаг куыстмæ. 
Уæдæ, уæлдæр куыд загътон, афтæмæй сывæллæтты ныхасы рæзтыл ахуыргæнæг кусын райдайы, сывæллон скъоламæ куы бацӕуы, уæд, фыццаг бонтæй фæстæмæ.
Сывæллон раджы райдайы йæ хъус чингуыты нывтæм дарын. Бирæ нывтæ лæвæрд цæуы «Абеты чиныджы» дæр. 
Уыдонмæ чиныджы лæвæрд цæуы дзырдтæ, хъуыдыйæдтæ, чысыл тексттæ. Уыцы нывты ахуыргæнинæгтæ хуызджын кърандӕстæй сахорынц хицæн предметты, ныффыссынц сæм иу кæнæ дыууæ хъуыдыйады (цыбыр хъуыдыйæдтæ). Ныффыссын сæ бон цы нæ вæййы, уый та баххæст кæнынц дзыхæй дзургæйæ. Афтæмæй сæ хъуыдыйæдтæй рауайы цыбыр радзырд.
Райдайæн кълæсты ахуыргæнинæгтæ цадæггæй æмбарын байдайынц, радзырд цы у, уый. Нывмæ гæсгæ цыбыр радзырд ныффыссыны фæлтæрæнтæ æнцондæр аразæн сты кæсыны уроктимæ бӕтгæйæ. Зæгъæм, «Абеты чиныджы» Хетæгкаты Къостайы æмдзæвгæ «Фыдуаг» бакæсгæйæ, сывæллæттæ сныв кæнынц фыдуаг чысыл лæппуйы æмæ йæм ныффыссынц, сæ нывты мидис æвдыст кæм цæуы, ахæм хъуыдыйæдтæ: Лæппу у фыдуаг. Коммæ нæ кæсы. Бирæ уарзы фынæй кæнын, кæуын. 
Райдайæн кълæсты ныхасы рæзтыл куысты хуызтæй вазыгджындæрыл нымад цæуы фæрстытæн дзуапп дæттын, æрмæст дзуæппытæй æмхæст текст арæзт куы фæцæуы. Бирæ ранымайæн ис ахæм куыстыты хуызтæ. Уыдонмæ хауы коллективон æгъдауæй хъуыдыйæдтæ саразын цавæрдæр бæлвырд темæмæ. Æрмæгæн ын райсæн ис экскурси, скъолайы бæрæгбон, цыбыр ныхасæй, æнæхъæн къласæй кæм уыдысты, кæнæ кæй федтой, ахæм æрмæг.
Гæнæн ис æмæ радзырд цалдæр нывмæ гæсгæ дæр уа. 
Фыццæгæм къласы ахуыргæнæг сывæллæттæн æвдисы дыууæ нывы æмæ сын зæгъы, цæмæй сæм лæмбынæг ӕркæсой. Уый фæстæ семæ аразы беседæ: 
Ахуыргæнæг: Цы уынут нывы?
Ахуыргæнинæгтæ: Лæппу хъазы портийæ хæдзары. Стъолы ис вазæ, чашкæтæ. Вазæ ахауд зæхмæ. Вазæ стъолæмбæрзæнимæ йæ фæдыл аласта чашкæтæ дæр. Лæппу тынг фæтарст.
Ахуыргæнæг: Цæмæй йæ базыдтай, лæппу фæтарст, уый?
Ахуыргæнинæгтæ: Лæппуйæн ис тынг тарст цæстытæ.
Ахæм беседæйы фæстæ, ахуыргæнинæгтæ ахуыргæнæджы æххуысæй аразынц цыбыр радзырд.
Ахæм фæлтæрæн куыстытæм ма хауынц, æнæхъæн къласæй кæй бакастысты, уыцы текстмæ гæсгæ изложени ныффыссын. Æрмæст сын фæрстытæ дæтты ахуыргæнæг. 
Ахæм фæлтæрæн куыстытæ арæх кæнгæйæ, ахуыргæнинæгтæм фæзыны фылдæр уæгъдибардзинад.
Уæгъдибарæй ма раттынц дзуæппытæ фæрстытæн: а) нывмæ гӕсгæ, б) бакаст текстмæ гæсгæ, в) алыхуызон цæстдарæнтæм гæсгæ. Ахæм чысыл радзырдтæ сывæллæттæ хъуамæ фыссын базоной 1-аг къласы кæронмæ. Зæгъæм: «Æз рацыдтæн уынгмæ. Мит уарыд. Райдыдтон дзоныгътыл бырын. Бырыдтæн, цалынмæ нæ ахаудтæн, уæдмæ».
Дыккæгæм къласы та сывæллæттæ ахуыр кæнынц радзырдтæм пълан аразын.
Ахæм фæлтæрæн куыстытæ ахуыргæнинæгтæ цæттæ кæнынц вазыгджындæр сфæлдыстадон куыстытæ уæгъдибарæй аразынмæ. 
Ахæм фæлтæрæнтæн нæма ис схонæн радзырдтæ (нывæцæнтæ), уымæн æмæ сæ иуæй-иу хъуыдыйæдтæ æмткæй баст нæ цæуынц радзырды мидисимæ.
Фысгæ куыстмæ (нывæцæнмæ) цæттæ кæнæн ис алыхуызон. Фæлæ йæ нысан кæддæриддæр иу вæййы: сывæллæттæ хъуамæ, цæй тыххæй фысдзысты, уый зоной, зоной зын дзырдтæ, дзырдбæстытæ æмæ хъуыдыйæдтæ фыссын.
Æртыккаг æмæ цыппæрæм кълæсты ахуыргæнинæгты фысгæ ныхас райсы ахæм формæтæ, схизы ахæм бæрзӕндмæ, æмæ фæстæдæр, уæлдæр кълæсты, уыдон вæййынц сæ фыссыны фæлтæрæнты бындур.
Æртыккаг къласы ахуыргæнинæгтæн æнцондæрæй сæ къухы æфты хуымæтæг радзырд. Уыцы радзырдæн йæ мидис вæййы иу хуымæтæг цау. Стæй йæм цадæггай бафтауынц æрфысты элементтæ, дыууæ-æртæ хъуыдыйадæй æрдзы кæнæ адæймаджы æрфыст: «Æрцыд та нæм уалдзæг. Æрцыд йæ цъæх дарæсты. Зæхх райхъал. Фæзынд фыццаг кæрдæг. Иуæй-иу бæлæстыл фæзынд фæлмæн цъæх сыфтæр. Тагъд фæзындзысты дидинджытæ дæр: сырхытæ, урсытæ, цъæхтæ, буртæ. Хъарм бæстæй æртахтысты цъиутæ. Сæ зарджытæ хъуысынц бæлæсты къалиутæй, хъæдæй. Уалдзæг тынг цæуы сывæллæтты зæрдæмæ. Хъазæн ис портийæ, ис згъорæн, гæппытæ кæнæн.
Æфтыд ма йæм æрцæуынц диалог æмæ комкоммæ ныхас дæр. Уыдоны руаджы радзырды мидис фæвазыгджындæр вæййы. Уымæн æмæ дзы ис ныр уæлæмхасæн бынæттæ.
Æртыккæгæм æмæ цыппæрæм кълæсты ахуыргæнинæгты нывæцæнтæ райдианы вæййынц сюжетон радзырдтæ. Уыцы куыстыты вазыгджындæр кæнгæ цæуынц радзырдты сюжеттæ. Ам ахуыргæнæджы хæс у сывæллæтты иу зындзинадæй иннæмæ сабыргай хонын, иу фыссыны куысты хуызæй иннæмæ.
Ахуыргæнинæгтимæ сочиненитыл кусгæйæ, ахуыргæнæг хъуамæ йæ зæрдыл дара уый, æмæ: ахуыргæнинæгты радзырд (нывæцæн ) фыссын ахуыр хъæуы пъланмæ гæсгæ. Уыцы пълан арæзт вæййы æртæ сæйраг хайæ (разныхас, сæйраг хай, фæсныхас кæнæ та кæронбæттæн), иу куыстæй иннæмæ вазыгджындæр кæнын радзырдты сюжет.
Сывæллæтты уæгъдибарæй нывæцæнтæ фыссын сахуыр кæныны мадзæлттæм хауынц: дзургæ радзырдтæ аразын, бакаст æрмæг, хи ныхæстæй радзурын æмæ радзырд коллективон æгъдауæй аразын.
Фысгæ ныхасы рæзтыл куысты æппæты ахсджиагдæрыл нымад цæуынц, сывæллæттæ сæ радзырдтæн æрмæг кæцæй исынц, ахæм цаутæ. Уыдонæн райсæн ис, сывæллæттæ цы чиныг бакастысты, нывты, театры, кинойы, скъолайы сценæйыл цы федтой, уырдыгæй, сæ алфамблай цаутæ æмæ сæхи цардæй, сæ хъазт, сæ фæллойы тыххæй. Ахæм фыссыны куыстытæй алкæмæн дæр ис йæхи рæстæг, йæхи рад.
Цæттæгæнæнæн фæлтæрæнты хуызтæй иу у сочинени бакаст æрмæгмæ гæсгæ. Нывæцæны ныффыссыны размæ ахуыргӕнæг бафæрсы сывæллæтты, цы бакастысты, уымæй. Фӕрстытæн дзуапп раттыны тыххæй ахуыргæнинæгты фæхъæуы, цы бакастысты, уымæй хицæн бынæттæ радзурын, уыцы бынæттæ кæрæдзиуыл бабæттын, фæд-фæдыл сæ раст равæрын, уымæй дарддæр ма сæ арæх бахъæуы бакаст æрмæгмæ сæхи цæстæнгас (сæ ахаст) равдисын.
Æртыккæгæм æмæ цыппæрæм кълæсты ахуыргæнинæгтæ лæвæрд темæтæм гæсгæ ныффыссынц цыбыр радзырдтæ. Уыцы рæстæг ахуыргæнинаг æвдисы ахæм цаутæ, геройы тыххæй йын йæ хъуыды чи бафидар кæна.
Ахæм фæлтæрæнтæ фæхæстæгдæр кæнынц сывæллæтты (цæттæ сæ кæнынц), сочинени схонæн кæмæн ис, ахæм куыстытæм. Уыдоны ахуыргæнинæгтæ уацмысæй райсынц иу фарст, иу кæнæ цалдæр сæргондæй рахицæн кæнынц фарстӕн дзуапп чи дæтта, ахæм бынат. Афтæмæй сывæллæтты бон вæййы стыр æрмæг райсын, анализ ын скæнын, уый фæстæ йæ хи ныхæстæй радзурын.
Ацы куыстыты хуыз цæттæ кæны сывæллæтты баст ныхасы вазыгджын хуыз-сочиненимæ сфæлдыстадон ахастимæ. Зæгъæм, сывæллæттæ хæдзары бакастысты Носовы радзырд «Хорздзинад». Къласы йыл сывæллæттæ, ахуыргæнæджы разамындæй æрныхас кодтой. Бацамыдтой йын йæ сæйраг хъуыды, уый фæстæ ныффыстой нывæцæнтæ ахæм темæйыл: «Хорздзинад аразын хъæуы». Уыцы нывæцæнтæн йæ бындур у, кæй зæгъын æй хъæуы, радзырды мидис цыбырæй, фæлæ дзы хъуамæ уа сывæллæтты ахаст се’мгар лæппу Юрæйы митæм, хъуамæ сын аргъ скæной.
Уæдæ, уæлдæр куыд загътон, афтæмæй ахæм куыстытæ сты, изложенийæ нывæцæнмæ рахизыны тыххæй. Ахуыргæнинæгтæ куы фæцалх уой ахæм куыстытыл, уæд фæстæдæр сæ бон бауыдзæн уæгъдибар куыстытæм рахизын.
Нывæцæн нывмæ гæсгæ. Нывмæ гæсгæ нывæцæны мидис аразгæ у нывы сюжетæй. Ахæм куысты рæстæг сывæллæттæ пайда кæнынц сæхи сæрмагонд дзырдуатæй. Нывæцæн ныффыссыны размæ уал сывæллæттæ сæ хъуыдытæ радзурынц. Хуыздæр уыдзæн куыст раныхасæй райдайын дыууæ-æртæ нывы тыххæй. Уыдон лæвæрд цæуынц иу темæмæ. Дыууæ-цыппар нывмæ гæсгæ беседæ та цæттæ кæны ахуыргæнинæгты радзырдмæ пълан саразынмæ.
Иу нывмæ гæсгæ нывæцæнмæ рахизгæйæ, райсын хъæуы ахæм ныв, йæ мидис цалдæр хайыл (эпизодыл) адих кæнæн кæмæн уа. Уый феххуыс уыдзæн ахуыргæнинæгтæн нывы мидис хуыздæр бамбарын, лæмбынæг æй сахуыр кæнынæн, хицæн хæйттæ дзы рахицæн кæнынæн.
Нывы мидисыл дзургæйæ, спайда кæнын хъæуы сывæллæттæн сæхи царды фæлтæрдзинадтæй. Зæгъæм, ныв «Хъæды» æвзаргæйæ, æрымысæн ис, сывæллæттæ хъæдмæ куыд ацыдысты, цы дзы федтой, радзурдзысты, цавæр у хъæд, æппæтæй хуыздæр цы ис хъæды æмæ а.д. Беседæ хъуамæ уа цыбыр æмæ мидисджын.
Сывæллæттæ нывмæ фæкæсынц дыууæ-æртæ минуты. Уыцы рæстæг уыдон кæрæдзийæн дзурынц сæ хъуыдытæ нывы тыххæй. Ахуыргæнæг сын хъусы сæ ныхасмæ æмæ йæ беседæ райдайы, сывæллæтты тынгдæр цы бацымыдис кодта, уымæй.
Сывæллæттæ сæрибарæй дзурынц, нывы цы уынынц, уый тыххæй, зæгъынц, чи дзы ис, уыдонæй алчи дæр цы ми кæны, ныв сын кæнынц се’ддаг бакаст, сæ дарæс, сбæрæг кæнынц, архайд кæм æмæ кæд цæуы, уыдæттæ.
Ахуыргæнæг раст кæны ахуыргæнинӕгты рӕдыдтытæ сæ ныхасы, сфæлдыстадон хъуыдымæ сæ здахы.
Афтæ сывæллæттæ сараздзысты радзырдтæ киноныв кæнæ бæрæгбоны тыххæй дæр.
Æмхæст ныхасыл фæлтæргæйæ, сывæллæттæ бæлвырддæр базонгæ вæййынц радзырды арæзтимæ. Хорз фæлтæрæн у ацы ран радзырдтæ хи цардæй искæйы цауыл, кæнæ та искæйы цардыл, фосы, æрдзы тыххæй ныффыссын. Цы текст бакæсынц, уый сын вæййы хуызæджы бæсты, сæ радзырды мидисæн та райсынц сæ алыварс царды цаутæй исты.
Уый фæстæ рахизынц сæхи тыххæй фыссынмæ: хæдзары сæ мад æмæ фыдæн куыд æххуыс кæнынц, кьласы радгæс куыд вæййынц, цы аразын, цы кусын уарзынц фылдæр æмæ а.д. Цыппæрæм къласы ахуырдзаутæ азы кæронмæ ахæм куыстытæ фæфыссынц уæгъдибарæй.
Афтæ, вазыгджындæр кæнгæ, цæуынц сывæллæтты куыстытæ.
Экскурситæм гæсгæ фыст радзырды вæййы æрфысты элементтæ. Уыдонмæ цæттæ кæнгæйæ , сывæллæтты ахуыр хъæуы чысыл нывтæ аразын дыууæ-æртæ хъуыдыйадæй. Зæгъæм: ног азы заз бæлас куыд арæзт уыд, боны хъæды, æрдзы тыххæй: «Быдыры федтон фыццаг цъæх кæрдæг. Уый уыд фæлурс æмæ фæлмæн.» Кæнæ: «Абон æнæхъæн бон дымдта уазал дымгæ. Хæдзæртты сæртæй миттæ ныммарзта.» 
Ахæм куыстытыл сывæллæттæ ахуыр кæнынц æрдзмæ хъус дарын, сæйрагдæр æмæ ахсджиагдæр цы у радзырды, уый сбæрæг кæнын æмæ а.д.
Радзырд æрфысты элементтимæ.
Уымæ хауы уац скъолайы къулы газетмæ. Къласы цардæй искæцы цауыл дзургæйæ, ахуырганинаг дæтты предметты, архайдтыты, архайæг цæсгæмтты æмæ цауты æрфыст, æвдисы йæхи цæстæнгас цаутæм æмæ архайдтытæм. 
Стыр нысаниуæг ис, сывæллæттæн нывæцæнтæ фыссынмæ цы темæтæ лæвæрд цæуы, уыдонæн. 
Зындгонд уырыссаг методист М.А. Рыбникова дзырдта: «И конечно не безразлично, какие темы мы вставим... Учитель подбирает наиболее доступные, наиболее живые и разумные в воспитательном отношении темы… Всяческого рода эксперименты, предложения ученикам писать, кто что хочет, неумение направить ученика по заранее составленному учителем для себя плану- всё это нерациональная трата детских сил. Используйте то, что ребята видят вокруг себя. Привлекайте жизненные впечатления, учите ребят видеть.»
Нывæцæнæн хъомыладон куысты æмæ ахуырады цы стыр ахадындзинад ис, уый хынцгæйæ, ахуыргæнæг хъуамæ зæрдиагæй хъуыды кæна темæйыл. 
Нывæцæнæнты темæтæ амынд цæуынц райдайæн кълæсты программæты. Уыдон сты: 1) радзырд бакаст чиныджы тыххæй (цы дзы фæцыд мæ зæрдæмæ.); 
2) хи цардæй исты цауы тыххæй радзырд (хъæды мыл цы’рцыд, доны был, быдыры); 
3) хъæзтытæ æмæ хиирхæфсæнтæ (хъæлдзæг хъазт, мæ уарзон хъазт);
4) хæдзары æмæ скъолайы мæ æрвылбоны хъуыддæгтæ (къласы радгæс куыд вæййын, мæ уат куыд бафснайын, мæ мадæн куыд æххуыс кæнын). 
Нывæцæнæнты темæты кой кæнгæйæ æмæ ахуыры процессы сæ ахадындзинадыл дзургæйæ, нæй афтæ зæгъæн, зæгъгæ, темæ сæйрагдæр у, уый лыг кæны нывæцæныл ахуыр кæныны фарст. Кæй зæгъын æй хъæуы, темæ æнæмæнг хъуамæ уа цымыдисаг, цыбæл кæна сывæллæтты, уа сæхи фæлтæрддзинадмæ гæсгæ. Фæлæ:
1) темæ фехъусын кæныны фæстæ арæзт цæуы стыр куыст нывæцæны æрмæг, йæ композицион арæзт, йæ литературон фæлгæт бацæттæ кæныныл;
2) уыцы иу темæ раттæн ис дыууæ алыхуызон кълæсты: уый руаджы ахуыргæнæг сбæрæг кæны, сывæллæтты литературон сфæлдыстад цас сырæзт, сæ иумæйаг рæзт цас у (цавæр у), уый;
3) темæ дæтгæйæ, ахуыргæнæг рагацау хъуамæ зона нывæцæнæн йæ хуыз кæнӕ йæ жанр: сюжетон радзырд, æрæджы чи æрцыд, ахæм цауыл, æви раздæр (мысинæгтæм гæсгæ); конкретон æрмæгыл цӕудзæн ныхас, æви иумæйагæй. 
Вæййы афтæ дæр, æмæ сывæллæттæ сочинени фæфыссынц сæрибар темæйыл. 
В.Т. Вахтеров йæ куыстытæй иуы уый тыххæй афтæ зæгъы: «Нет… если учитель хочет согласовать работу над сочинением с естественным стремлением своих детей к развитию, он должен предоставить им известный простор и в выборе тем для своих сочинений, и в составлении плана, и в отыскивании способа и формы выражения. Пусть дети напишут о том, что они сами наблюдали, узнали по личному опыту, сами открыли и пережили, а не то, к чему принуждает их учитель…» 
Фæлæ бынтон раст нæ уаид, сывæллæттæн сæрибар темæйыл нывæцæнтæ арæх дæттын. Нывæцæныл ахуыр кæнынæн дæр ис бæлвырд фæтк. Уæдæ раст уыд М.А. Рыбникова, афтæ куы фыста, зæгъгæ: «Пользуясь приемами работы случайно, безсистемно, учитель может достичь нужных результатов, а может и упустить из рук всю работу, проиграть время, даром потратить силы».
Нывæцæнты æрмæг æрæмбырд кæнын æмæ йæ равзарын.
Ахуыргæнинæгтæн сочиненийæн лæвæрд цæуы иу кæнæ цалдæр темæйы кæрæдзиуыл бастæй. Темæтæ, гæнæн ис æмæ уой алыхуызон, уый цавæр æрмæг ист цæуа, уымæ гæсгæ. Гæнæн ис, æмæ уа радзырды кæнæ та уацы текст, гæнæн ис æмæ уа ныв, кæнæ та сывæллæтты мысинæгтæ сæ цардæй, æрдзмæ сæ цæстæнгас æмæ æнд. 
Бакаст æрмæгæй нывæцæн фысгæйæ ма ахуыргæнинæгтæ хъуамæ иу хатт бакæсой уыцы текст, ссарой дзы, сæ нывæцæны темæмæ чи хауы, уыцы бынæттæ, сбæрæг сæ кæной, саразой сæм пълан, хи ныхæстæй йæ радзурой, уый фæстæ йæ пъланмæ гæсгæ ныффыссой сæ тетрæдты. 
Нывмæ гæсгæ куыст арæзт цæуы чысыл æндæрхуызон: 
1) Ахуыргæнинæгтимæ развæлгъау беседæ саразын;
2) Нывмæ бакæсын æмæ йын йæ мидис сбæлвырд кæнын;
3) Нывы мидисы анализ;
4) Нывæн ном раттын.        
Ахуыргæнæг йæ развæлгъауы беседæйы æнцайы сывæллæтты æнкъарæнтыл, сæ фæлтæрдзинæдтыл. Зæгъæм, дыккæгæм къласы нывæцæнмæ цæттæ кæныны рæстæг, ныв куы уа зымæджы тыххæй, уæд ахуыргæнæг фæрсы сывæллæтты, зымæг сæ зæрдæмæ цæуы, æви нæ, æмæ цæмæн. Сывæллæттæ нывмæ кæсынц 3-5 минуты. Уыцы рæстæг сывæллæттæ сæ хъуыдытæ дзурынц кӕрæдзийæн. Анализы хæс у нывы мидис бæстондæр сбæрæг кæнын, цæмæй сывæллæтты бон уа, сæ сочиненийæн сæ чи хъæуы, уыцы æрмæг равзарын. Сывæллæттæ дзурынц, чи ис нывы, чи дзы цы ми кæны, кæд æмæ кæм цæуы архайд нывы. Ахуыргæнæг сын хъавгæ раст кæны сæ рæдыдтытæ, ныв раст кæм нæ фембарынц, уым, æххуыс сын кæны нывы мидис арфдæр æмæ хуыздæр бамбарынæн. Сывæллæттæ ныв «Зымæгон хъæзтытæм» кæсгæйæ, дзурынц, зæгъгæ, цы архайджытæ дзы ис (гæнæн ис æмæ сын нæмттæ дæр радтой), уыдонæй алчи дæр архайы хъазты: иутæ митын дада аразынц, иннæтæ сæм дзоныгътыл мит ласынц, иуæй-иутæ та дзы иннæтæй чысыл дарддæр дзоныгътыл быры, фæкалд æмæ миты ныххауд. Нывы ма лæвæрд цæуы стыр хæдзар, чи ныйих, ахæм стыр дон, митæй æмбæрзт бæлæстæ. Сывæллæттæ зæгъынц, зæгъгæ, архайд цæуы хъæуы, скъолайы цур. Сывæллæттæ урокты фæстæ сæ хæдзæрттæй рахастой дзоныгътæ, къахдзоныгътæ, рацыдысты ардæм æмæ ам хъазынц. Сывæллæттæ быцæу кæнынц. Иутæ дзы разы сты уыцы хъуыдыимæ, иннæтæ та - нæ. Ахуыргæнæг сын æххуыс кæны. Уый фæстæ радзырдæн æрхъуыды кæнынц сæргонд.
Афтæ, ныв ахуыр кæнгæйæ, райгуыры нывæцæны темæ æмæ йæм æвзæрст цæуы æрмæг.
Куыд æвзæрст цæуы нывæцæнимæ æрмæг сывæллæтты цæстдарæнтæм гæсгæ? 
Гæнæн ис æмæ уа дыууæ хуызы:
1) Æнæхъæн къласæн иумæйаг темæ (скъолайы, къласы цардæй);
2) Индивидуалон (хи сæрмагонд) цауы тыххæй (бинонтæ æмæ сыхæгтæ, æрмæстдæр сывæллонæн йæхимæ чи хауы, йæхи тыххæй кæй зоны, ахæм цаутæ).
Фыццаг хуызы нывæцæнимæ цæттæ кæнгæйæ, ахуыргæнæджы бон у сывæллæттæн æххуыс кæнын æрмæг æмбырд кæнгæйæ æмæ йæ æвзаргæйæ. Дыккаг хуызы нывæцæны та нæу. Фæлæ сæ иу кæны уыцы хъуыддаг æмæ фыццаг хуызы дæр, стæй дыккаг хуызы дæр сывæллæтты хъæуы ахуыр кæнын, цæст сæм дарын. 
Нывæцæны мидисмæ сæйраг домæнтæ сты:
- нывæцæн хъуамæ темæмæ гæсгæ фыст уа;
- хъуамæ йын иу хъуыды бæтта йе’ппæт хæйттæ дæр;
- бæлвырд æмæ æххæстæй æвдыст цæуа йæ уыцы хъуыды.
Пъланмæ гæсгæ фыст сочиненитæ хъуамæ дзуапп дæттой уыцы домæнтæн.
Æрмæджы фæд-фæдыл равæрд сочиненийы. Темæ æвзæрст у, æрмæг æмбырд. Хъуамæ ахуыргæнинаг уыцы æрмæг фæд-фæдыл равæра. Дзырд нывæцæн нысан кæны баст ныхас, цы ран алцы дæр хъуамæ уа йæ бынаты, бæлвырд фæткыл.
Нывæцæн у литературон сфæлдыстады хуымæтæджы хуыз. Уымæ гæсгæ, нывæцæнты композицимæ уый бæрц хъусдард (здæхт) нæ цæуы. Фæлæ скъолайы нывæцæнты дæр домд цæуы бæлвырд фæтк, йæ хæйтты равæрд æмæ æнд.
Пълан арæзт цæуы темæйы характер, нывæцæны хуыз æмæ жанрмæ гæсгæ. Скъолайы нывæцæнтæ арæхдæр вæййынц радзырды хуызы фыст. Иртасынц дзы:
1) бацæуæн хай;
2) сæйраг хай;
3) кæронбæттæн.
Зæгъæм кæсагахджыты тыххæй радзырд- нывæцæны йæ бацæуæн хай уыдзæн афтæ: «Изæрæй æрцæттæ кодтой сæ кæсагахсæнтæ, баныхас кодтой кæрæдзийы райхъал кæнын. Райсомæй сæ дыууæ дæр райхъал сты тынг раджы, талынг ма уыд, афтæ. Фынæй дæр ма сæм цыд. Фæлæ скъахтой уаллæттæ, сæ кæсагахсæнтæ райстой æмæ ацыдысты доны былмæ.»
Сæйраг хайы хъуамæ дзырд цæуа, æмбæлттæ доны был куыд æрбынат кодтой, кæсаг куыд ахстой, цавæр цаутæ сыл æрцыд кæсаг ахсыны рæстæг.
Кæронбæттæны хъуамæ æвдыст æрцæуа, сæ кæсагахст куыд рауад, сæ хæдзæрттæм куыд здæхтысты, цавæр зæрдæйы уагимæ æмæ а.д.
Радзырды ма, гæнæн ис, æмæ уа (æрдзы, боныхъæды, архайджыты) æрфыст, архайæг цæсгæмтты характеристикæ, ныхас (диалог), хъуыдытæ цауты тыххæй.
Ахуыргæнæг кæддæриддæр хъуамæ йæ зæрдыл дара нывæцæнтæн сæ ахадындзинад, сæ нысан: сывæллæтты уæгъдибарæй æмхæст текстимæ кусын сахуыр кæнын. Афтæ кусгæйæ, бонæй-бонмæ, азæй-азмæ рæзы сывæллæтты уæгъдибар хъуыдыкæнынад. Уыцы хъуыддаг та сын æххуыс уыдзæн царды сæ размæ цы зын фæндæгтæ уыдзæн, уыдонын рогдӕрæй цæуынæн.
Уæдæ нывæцæныл ахуыр кæнгæйæ, ахуыргæнæг сывæллæттæм рæзын кæны арæхстдзинæдтæ æмæ зонындзинæдтæ литературон сфæлдыстадмæ. Уыцы хъуыддаг æххуыс у бамбарынæн, цæмæн пайда кæны иу кæнæ иннæ фæлтæрæнæй, цавæр æрмæг сын хъуамæ бацамона, цæмæй сæ ахизын кæна, сæ размæ цы зонындзинæдтæ ис, уыдоны сæрты. 
Сывæллæтты хъæуы ахуыр кæнын. 
Нывæцæнæн стыр ахадындзинад ис сывæллæтты фæткон æмæ идейон-политикон хъомылады. Нывæцæнмæ цæттæ кæнгæйæ цы æрмæг бакæсынц ахуыргæнинæгтæ, уый сæм рæзын кæны бæлвырд æнкъарæнтæ, эмоцитæ. Фысгæ-фыссын сывæллон йæ куысты æвдисы уыцы æнкъарæнтæ, æвдисы йæ ахаст цаутæм æмæ архайæг цæсгæмттæм.
Кæд изложени фысгæйæ ахуыргæнинагæн лæвæрд цæуы цæттæ темæ, уацмыс, йæ мидис, пълан, дзырдуат, кæд ахуыргæнинагæй домгæ у æрмæстдæр хи ныхæстæй текстæн йæ мидис раттын (ныффыссын), уæд нывæцæн фысгæйæ та ахуыргæнинагæн лæвæрд цæуы æрмæст темæ, пълан, дзырдуат. Нывæцæны хъуыдытæ фæд-фæдыл куыд равæрын хъæуы, уый та ахуыргæнинаг хъуамæ зона йæхæдæг. Раздæр ахуыргæнæджы æххуысæй, уый фæстæ та уæгъдибарæй.
Ахуыргæнæджы хæс у æдзухдæр сывæллæтты ныхасмæ хъус дарын. Куыд дзургæ, афтæ фысгæ ныхасы дæр сывæллæтты ахуыр кæнын хъæуы хъуыдыйады мидæг дзырдты бастдзинад, хауæнтæй, бæттæгтæй раст пайда кæнын. Уыцы хъуыддагыл кусын райдайын хъæуы, сывæллон фыццаг бон скъоламæ куы æрбацæуа, уæдæй фæстæмæ.
Уыцы хъуыддаг ахуыргæнæджы къухы бафтдзæн уæд, æмæ æвæллайгæйæ куы куса, цырагъау куы судза, æрвылбон æм æнхъæлцау цы æнæхин цæстытæ кæсынц, уыдоны раз.












